
MINUTI

Il-Minuti tal-Laqgħa Nru. 88 li saret fis-7 ta’ Marzu, 2016 ġew konfermati.

THE CHAIR (Onor. Tonio Fenech):  Qabel ma ngħaddu għat-tieni item fuq l-aġenda xtaqt insemmi korrispondenza li ntbagħtet lili matul il-ġimgħa li għaddiet mill-Onor. Michael Falzon b’reazzjoni għad-dokumentazzjoni li bagħtilna l-Awditur Ġenerali wara l-affidavit li kien ġie ppreżantat lilu mis-Sur Carmel Camilleri, ex Direttur tal-Estate Management Division.  Minħabba l-fatt li din irċevejniha l-għada tal-aħħar laqgħa li kellna ta’ dan il-Kumitat, ħassejt li kellha titpoġġa mill-ewwel fid-dominju pubbliku.  Peress li l-affidavit l-ieħor kien diġà qiegħed fil-pubbliku, naħseb li kien ikun ekwu u ġust li d-dokumentazzjoni ma tistenniex il-laqgħa tal-lum, għalkemm  deher li kienet diġà deheret fil-media.    Importanti li wieħed jinnota l-ħtieġa li ħass l-Onor. Falzon li jikteb lill-Kumitat, meta l-Kumitat kien irrifera d-dokumentazzjoni lill-Kummissarju tal-Pulizija.  Jiena naħseb li in vista li kemm l-Awditur Ġenerali bagħat l-ittra oriġinali lil dan il-Kumitat u anke li l-Onor. Michael Falzon ħass il-ħtieġa li wkoll jibgħatha lill-Kumitat, ikun opportun li almenu dan il-Kumitat jieħu konsiderazzjoni ta’ dawn iż-żewġ affidavits u jisma’ x-xhieda taż-żewġ individwi f’sezzjoni tal-Kumitat.  Għaldaqstant jien qed nipproponi li fil-laqgħa li jmiss wara l-festi tal-Għid, l-Onor. Michael Falzon u s-Sur Carmel Camilleri jintalbu jagħtu spjega tal-affidavit tagħhom.   

Nista’ issa ngħaddu għat-tieni item fuq l-aġenda.

REPORT BY THE AUDITOR GENERAL – PUBLIC ACCOUNTS 2014: MALTA COUNCIL FOR SCIENCE AND TECHNOLOGY  (MCST)

THE CHAIR:  Nitlob lis-Segretarju Permanenti u lill-uffiċjali tal-MSCT sabiex jersqu madwar il-mejda.  

Is-Sur Joseph Caruana, Segretarju Permanenti fil-Ministeru għall-Edukazzjoni u x-Xogħol, Dr. Jeffrey Pullicino Orlando u s-Sur Mario Borg, Executive Chair u Chief Administrative Officer, MCST, rispettivament, ħadu posthom madwar il-Mejda.

THE CHAIR:  Nirringrazzjakom talli ġejtu quddiem il-Kumitat biex nagħmlu din l-evalwazzjoni.  Ir-rapport li  għamel l-Awditur jinnota numru ta’ issues li qamu waqt il-verifika li għamel, b’mod partikolari issues relatati ma’ kontrolli...    Is-Segretarja tal-Kumitat qed tinfurmani li l-media talbet il-permess li jittieħdu xi ritratti.  Ma jidhirx li hawn oġġezzjoni, però nitlob lill-media preżenti sabiex ma jdumux jagħmlu dan.

Kont qed ngħid li punt prinċipali in ġenerali li jitkellem dwaru r-rapport hu n-nuqqas ta’ kontrolli interni fi proċeduri, żamma ta’ records u proċeduri oħrajn.  Nixtiequ nisimgħu x’qed isir biex din is-sitwazzjoni tiġi rimedjata.  

DR. JEFFREY PULLICINO ORLANDO (Executive Chair, MCST):  Sur President, jekk tippermettili xtaqt qabel xejn niċċara punt partikolari rigward il-laqgħa preċedenti.  Meta ġie mistieden il-Permanent Secretary biex jiddiskuti r-Rapport tal-Awditur, anke speċifikament fejn jirrigwarda l-MCST, ma kien hemm l-ebda indikazzjoni li dan il-Kumitat kien qed jistenna li nattendi jien.  Bgħatna lis-Sur Mario Borg, anke fuq suġġeriment tal-Permanent Secretary tagħna, għax huwa ċ-Chief Administrative Officer tagħna li kien in charge tal-liaison kollu bejn il-units differenti tal-MCST u n-National Audit Office (NAO).  Nieħu pjaċir li qed ningħata din l-opportunità sabiex niċċara kwalunkwe diffikultà u nirrispondi għal kwalunkwe domanda li jista’ jkollu l-Kumitat.

THE CHAIR:   L-ewwel nett, irrid ngħid li l-Kumitat fehem li seta’ kien hemm misunderstanding, però irrid niċċara li l-prassi dejjem kienet li meta r-rapport ikun dwar entità, ovvjament jiġi min hu responsabbli minn dik l-istess entità, għalhekk nesiġu li ġeneralment ikun hemm iċ-Chief Executive Officer jew fil-każ tagħkom, l-Executive Chair.   Għalhekk ħassejna l-ħtieġa li nipposponu l-laqgħa għax wieħed irid jifhem li d-domandi li jistgħu jiġu mill-Kumitat mhumiex marbutin biss mal-audit issues li jista’ jkun intlaqtu proċeduralment, imma anke jista’ jkun hemm domandi sabiex wieħed ikun jista’ jifhem aħjar il-ħidma li tkun qed tagħmel dik l-entità f’sens iktar wiesa’ minn sempliċement il-proċeduri li jkun diġà ra l-Awditur Ġenerali.  Għalhekk kien importanti li intom tkunu preżenti.  Fil-fatt is-Segretarja tal-Kumitat intalbet li meta jsir invit ta’ dan it-tip tagħmilha ċara li jekk hemm entità involuta, ikun mistenni li jattendi l-Kap Eżekuttiv tagħha.

Nistgħu issa nibdew mill-ewwel punt li tqajjem dwar is-sistemi ta’ kontrolli interni u x’sar minn dakinhar sabiex is-sitwazzjoni titjieb.

DR. JEFFREY PULLICINO ORLANDO:  L-ewwel nett, irrid ngħid li aħna, tal-MCST, ħadna pjaċir li sar dan l-awditjar għax aħna dejjem nimmiraw għal work practices li huma xhieda ta’ trasparenza u governanza tajba.  Kien hemm numru ta’ punti validissimi which have been taken on board, u fil-fatt nista’ ngħid li l-punti kollha li tqajmu were taken on board mill-Kunsill Malti għax-Xjenza u t-Teknoloġija.  

Irrid ngħid ukoll li l-awditjar sar fuq is-sena 2014, u jiena ħadt l-inkarigu eżekuttiv bejn wieħed u ieħor f’nofs is-sena 2013, fejn anke permezz tal-input tad-Diretturi tagħna bdejna mill-ewwel naraw kif nagħmlu biex ċerti work practices inkomplu ntejbuhom.  Fil-fatt, numru ta’ punti wkoll li tqajmu fir-Rapport tal-Awditur kienu diġà settled fis-sena 2015.

THE CHAIR: Ir-rapport innifsu jkun tela’ għall-attenzjoni tal-bord biex tagħmlu evalwazzjoni tal-implimentazzjoni tar-rakkmandazzjonijiet?

DR. JEFFREY PULLICINO ORLANDO:  Ovvjament kien ikun inġust li nagħmlu mod ieħor.  Immedjatament wara tellajna r-rapport u ġie diskuss waqt board meeting partikolari fejn iffokajna totalment fuq dan ir-rapport u spjegajna kif mexjin ‘il quddiem f’dan ir-rigward.  B’sodisfazzjon ngħid li kemm il-bord li ħdimt miegħu bejn is-sena 2010 u s-sena 2013, kif ukoll il-bord li ħdimt miegħu bejn is-sena 2013 u issa, dejjem tawni appoġġ sħiħ u jien indur regolarment għall-gwida u l-esperjenza tagħhom.  

THE CHAIR:  L-issues li tqajmu primarjament dwar il-proċeduri ta’ internal controls jirrigwardaw ukoll l-appointment tal-Financial Controller on a position of trust, mhux as such li l-Financial Controller ġie ngaġġat on a position of trust – kien ġie spjegat li  dan kien ilu hemmhekk u li dan kien il-mod kif intom stajtu testendu l-perjodu tiegħu – imma l-Awditur Ġenerali enfasizza wkoll il-kwestjoni dwar il-financial package tiegħu.  Jidher li kien hemm approval għal ċertu financial package mill-Ministeru għall-Edukazzjoni u x-Xogħol u mill-Ministeru għall-Finanzi (MFIN), però jidher li wara ġimgħatejn dan il-pakkett finanzjarju ġie miżjud b’€6,700 mingħajr l-approvazzjoni taż-żewġ Ministeri.  Kif tispjega din id-deċiżjoni?

DR. JEFFREY PULLICINO ORLANDO:  Qed issemmi punt importanti ħafna u tajjeb li wieħed jispjegah.  Is-sitwazzjoni li ffaċċjajt meta jien ġejt maħtur Chairman tal-MCST fis-sena 2010 kienet tali li kulma kien hemm kien biss tmienja jew għaxar impjegati.  Wieħed irid iżomm f’moħħu – u għalhekk aħna addattajna l-work practices tagħna – li fi ftit ġimgħat oħra se nilħqu l-100 impjegat, voldieri kien hemm expansion radikali tul dawn l-aħħar ftit snin, anke minħabba l-proġett li bħalissa qegħdin naħdmu fuqu.  Meta ġejt maħtur Chairman, jien u s-CEO konna naħdmu mill-qrib ħafna, u jkolli ngħid li wieħed mill-ewwel pariri li tajt lis-CEO – u hu qabel miegħi u anke l-bord ta’ dak iż-żmien kien qabel magħna wkoll – kien li kellna bżonn financial controller.  L-Accounts Department tal-MCST kulma kellu fih kien biss accounts clerk waħda fejn fl-ewwel laqgħa li kelli magħha – għax kont rajt kif għamilt biex dan it-team tajjeb imma żgħir niltaqa’ magħhom individwalment – l-ewwel kumment li għamlitli, fil-ġenwinità tagħha biex kemm jista’ ikun l-affarijiet jimxu ‘l quddiem, kien li kellna bżonn financial controller.  U kien għalhekk li ħtarna b’mod immedjat financial controller.  Dan il-Financial Controller, li kien l-istess wieħed li rriferejt għalih inti, iggwidana fl-ewwel snin ta’ din l-espansjoni tal-Kunsill Malti għax-Xjenza u t-Teknoloġija, ħadem mill-qrib mal-bqija tat-team, partikolarment mas-Science Popularisation Unit (SPU) li issa qed jevolvi għal unit li se jmexxi l-Esplora, u kien jaf il-workings li kien hemm behind dan il-major project tagħna.  Meta wasal biex jirtira, hu wera l-interess li jkompli, u aħna, anke f’ġieħ il-kontinwità f’mument partikolarment kritiku fejn konna qegħdin niġġestixxu dan l-ikbar proġett li qatt embarka fuqu l-Kunsill Malti għax-Xjenza u t-Teknoloġija, tlabna l-permess...  Biex tiġi aċċettata position of trust, mhux biss irid ikollok il-go ahead min-naħa tal-Permanent Secretary tal-Ministeru tiegħek, kif fil-fatt kellna, imma jrid ikollok ukoll l-approval mill-Uffiċċju tal-Prim Ministru, u sakemm ġie proċessat il-paper work, jidhirli li ħa madwar sitt xhur minħabba li s-sitwazzjonijiet kienu qegħdin jevolvu.  Ovvjament huwa ma setax jingħata xi forma ta’ kumpens oltre dak li kien diġà miftiehem meta d-Diretturi l-oħrajn kienu ngħataw financial package differenti.  Għalhekk konna nkunu qegħdin nonqsu, anzi konna nkunu qegħdin nesponu lilna nfusna anke għall-proċeduri u għall-passi min-naħa tal-Financial Controller, li kieku m’aġġornajniex il-paga tiegħu ma’ dik tad-diretturi l-oħrajn.  Voldieri kulma għamilna kien li aġġornajna l-pay package tiegħu ma’ tad-diretturi l-oħrajn.  

THE CHAIR:  Il-pay packages ġodda tad-Diretturi kienu approvati mill-MFIN?

DR. JEFFREY PULLICINO ORLANDO:  L-approvazzjoni tal-baġit tagħna tiġi kull sena min-naħa tal-MFIN, imbagħad min-naħa l-oħra jkun hemm l-approvazzjoni tiegħi għax jien għandi l-leeway li nagħti dan it-tip ta’ extra allowances.   Imma rrid niċċara, għax hija importanti, li ma ngħatatx extra allowance.  Ir-rapport bir-raġun jgħid li l-Financial Controller ingħata din l-extra additional allowance, imma din l-extra additional allowance ma ngħatax lill-Financial Controller biss imma ngħatat lil kulħadd, if anything, lill-Financial Controller ingħatatlu wara li ngħatat lid-Diretturi l-oħra, u ngħatat biex iġġibu in line magħom.  

THE CHAIR:  Intom qed tgħidu li at a point kien hemm deċiżjoni li jiżdiedu s-salarji tad-diretturi u inti qed tgħid li kellek il-leeway li tagħmilha.  Minn fejn toħroġ din il-leeway?  

IS-SUR MARIO BORG (Chief Administrative Officer, MCST):  Is-sistema, kif taħdem, hija sempliċi.  Aħna, kull sena nitolbu baġit għall-pagi, and once these get approved by MFIN, jekk iċ-Chairman irid jagħti either promotion or an increase in salary, as long as it is within the budget, għandu dritt jagħmilha.  That’s how it has always been at MCST.  

THE CHAIR:  M’iniex mija fil-mija konvint dwar dan.  Preżenti hawn is-Segretarju Permanenti fl-MFIN u forsi jista’ jispjegalna x’inhi l-proċedura tal-Gvern dwar żidied fis-salarji u jekk dawn humiex regolati minn xi direttiva tal-Ministeru, ovvjament skont kif kienu fis-sena 2014.  

IS-SUR ALFRED CAMILLERI (Segretarju Permanenti fil-Ministeru għall-Finanzi):  Bażikament il-pay packages huma regolati b’direttiva mill-MFIN u biex jinbidlu jrid ikun hemm l-approvazzjoni tal-Ministeru.  

THE CHAIR:  Jiġifieri suppost dawn iż-żidied ġew approvati mill-MFIN; la ċ-Chairman u lanqas il-Bord tad-Diretturi m’għandu l-leeway biex jiddeċiedi li jinbidlu s-salarji tad-diretturi.  Jiġifieri l-iżball li sar mill-entità kien doppju; sar żball meta żdied il-pay package ta’ persuna meta ma kien hemmx l-approvazzjoni biex dan jiżdied, u sar żball meta dan sar wara li żdied il-pay package ta’ ħaddieħor, ukoll mingħajr l-approvazzjoni neċessarja mill-MFIN.  

IS-SUR MARIO BORG:  Xtaqt inżid ukoll li fl-2014 ħarġet id-Direttiva 7 mill-Principal Permanent Secretary (PPS) li tagħti l-head ta’ entità d-dritt li jagħti promotions, eċċ.  

THE CHAIR:  Hawnhekk m’aħniex qed nitkellmu fuq promotions.

IS-SUR MARIO BORG:  Promotions u salarji as long as it’s covered by the budget u li l-Permanent Secretary jiġi nfurmat b’dak kollu li jkun qed jiġri.  

ONOR. JOSEPH FARRUGIA:  Inti qed tgħid li tista’ żżid il-pagi skont il-baġit li jkollok.  Dan ifisser li jekk ikollok baġit ta’ €1 miljun tista’ tilgħab bih, fis-sens li jkun flexible skont kif jiddeċiedi l-Eżekuttiv?

IS-SUR MARIO BORG:  Le, mhux eżatt.  Il-baġit ikun maqsum f’items, u wieħed minnhom ikun il-pagi, jiġifieri as long as it is within what has been authorized to spend on salaries, allura huwa aċċettabbli.  Aħna m’aħniex awtorizzati li naqbżu l-ammont li jkun ġie diġà awtorizzat għall-pagi fil-Baġit.  

ONOR. JOSEPH FARRUGIA:  Jiġifieri dan dejjem irid isir bl-awtorizzazzjoni tal-MFIN.  Hux hekk?

IS-SUR MARIO BORG:  Hekk hu.

THE CHAIR:  Jien ma nafx xi tgħid Direttiva 7 u xtaqt nitlob lir-rappreżentant tal-Uffiċċju tal-Prim Ministru sabiex jersaq madwar il-Mejda u jiċċaralna ftit din id-direttiva.  Jekk qed nifhem sew, suppost ġibtu l-approval tas-Segretarju Permanenti fil-Ministeru tagħkom.  Fil-fatt, is-Segretarju Permanenti ġie avżat b’dan?  

IS-SUR MARIO BORG:  Iva.

ONOR. JOE MIZZI (Ministru għat-Trasport u l-Infrastruttura):  Mr Chairman, naħseb aħjar li qabel ma nkomplu naraw xi tgħid Direttiva 7.  

THE CHAIR:  M’għandix problema. Is-Sur Magro.

IS-SUR ALEX MAGRO (Direttur Ġenerali fl-Uffiċċju tal-Prim Ministru):  Bħala dokument ma ġibtux miegħi u ovvjament wieħed irid jidħol fih biex naraw eżattament l-awtorità li din tagħti lill-entità, però din id-direttiva kienet inħarġet biex tagħti iżjed saħħa lill-entitajiet biex ikunu jistgħu jagħmlu recruitment process iżjed fast mill-General Service.  

THE CHAIR:  Din id-direttiva hija available online?  Dawn id-direttivi jkunu ppubblikati mill-OPM?  Hawn xi ħadd li għandu d-dokument?  Is-Sur Mifsud qed jgħaddilna kopja tagħha. Sur Mifsud, kont se nirringrazzjak fl-aħħar tal-laqgħa għall-kariga ġdida li se tingħata.  

Is-Sur Magro.

IS-SUR ALEX MAGRO:  Id-Direttiva titkellem dwar delegating the authority to recruit. 

THE CHAIR:  Hawnhekk m’aħniex qegħdin nitkellmu dwar reklutaġġ, imma dwar żidiet fil-pagi u nixtieq li niffoka fuq dik l-issue.  (Interruzzjonijiet)  Ħu paċenzja, imbagħad nagħtik ċans titkellem, għalissa nixtieq li tiġi ċċarata din il-kwestjoni.  

IS-SUR ALEX MAGRO:  Id-Direttiva hija maqsuma fi tliet partijiet, waħda minnhom hija l-applikazzjoni tad-Direttiva, it-tieni hija delegating the authority to recruit u t-tielet waħda l-implementation.  Trid tinġieb approval mill-MFIN u mill-Public Administration Collective Bargaining Unit (PACBU) u d-delegazzjoni hija għand il-permanent secretary tal-entità konċernata.  Jiġifieri f’dan il-każ, il-Ministeru suppost li kellu jiġi nfurmat biha.  Id-Direttiva ma titkellemx dwar il-proċeduri fuq pay packages, imma titkellem dwar recuitment.  

THE CHAIR:  Jiġifieri d-Direttiva ma tindirizzax żidiet fis-salarji?

IS-SUR ALEX MAGRO:  Id-Direttiva tagħti s-saħħa lir-respective permanent secretaries to recruit and enter into contracts.  

THE CHAIR:  U jridu l-approval tal-PACBU u tal-MFIN.

IS-SUR ALEX MAGRO:  Eżattament.

THE CHAIR:  Jiġifieri l-proċedura tesiġi għal dawn l-approvals, anke jekk kien reklutaġġ ġdid.  

IS-SUR ALEX MAGRO:  Iva.

IS-SUR MARIO BORG:  L-għan ta’ Directive 7 huwa sabiex jiffaċilità l-proċess lill-entitajiet li ma jaqgħux direttament fis-Servizz Pubbliku sabiex jirreklutaw u jagħmlu kuntratti ma’ impjegati.

THE CHAIR:  Però hawnhekk qegħdin nitkellmu fuq nies diġà impjegati.

IS-SUR MARIO BORG:  Qed nitkellmu fuq kuntratti ma’ impjegati; jistgħu jkunu impjegati ġodda jew impjegati eżistenti.  Dawk l-entitajiet li jaqgħu taħt Directive 7, il-metodu biex jagħmlu dawn l-affarijiet mhuwiex, kif kien fl-antik, li jmorru through the  permanent secretary tal-Public Administration and Human Resources Office (PAHRO) biex iġibu l-approval, imma qed jieqaf at permanent secretary level.  Once li l-permanent secretary ikun aware li l-MFIN jkunu tawk il-baġit għas-sena u inti għandek il-flus available biex tagħmel li trid tagħmel, allura l-approval jagħtihulek hu u m’għandekx għalfejn toqgħod tmur għand il-PAHRO u l-MFIN.  L-awtorizzazzjoni tal-MFIN tingħata darba, mal-baġit.

THE CHAIR:  Jista’ s-Segretarju Permanenti jiċċaralna ftit il-pożizzjoni tiegħu?  Irċevejt talba formali?  Approvajtha?  

IS-SUR JOSEPH CARUANA (Segretarju Permanenti fil-Ministeru għall-Edukazzjoni u x-Xogħol):  Kien hemm każijiet fejn kien hemm żewġ allowances fl-istruttura tal-pagamenti u kien hemm xi allowances li jista’ jkun li approvajthom.  Peress li kien hemm struttura ta’ pagi u allowances, kont qabbadt lill-PACBU sabiex jirrevedi l-istruttura kollha sabiex jiġu kollha in line...  Meta dħalt jien, diġà kien hemm numru ta’ allowances li kienu ngħataw, u jekk kien hemm żidiet ta’ allowances, dawn kienu mimini.  Irrid ngħid li l-PACBU għamlu revision tas-salarji tal-gradi kollha tal-istruttura li kien hemm. 

ONOR. GEORGE PULLICINO:  Sur Caruana, se nagħmel mistoqsija ċara u nixtieq tweġiba ċara għaliha.  Hawnhekk issemmew żidiet fil-pagi.  Inti awtorizzajt żidiet fil-pagi?

IS-SUR JOSEPH CARUANA: Le.  Iż-żidiet fil-pagi huma bażiċi.  Li kien hemm kienu aġġustamenti bħala allowances.  

THE CHAIR:  Allura x’kien hemm?  Żieda fil-pagi, jew żieda fl-allowances?

IS-SUR JOSEPH CARUANA:  Żgur li ż-żidiet li seta’ kien hemm kienu fl-allowances.

THE CHAIR:  Mhux li tagħmel xi differenza kbira għax l-impatt xorta jibqa’ l-istess finanzjament!  Ma naħsibx li l-istruttura tal-Gvern hi li l-permanent secretary japprova ż-żidiet fil-pagi u l-bord jiddeċiedi fuq l-allowances, għax kieku Babilonja nagħmlu fis-Servizz Pubbliku u s-Settur Pubbliku in ġenerali!  Naħseb li l-kontroll huwa fuq kollox!  Però jien nixtieq nifhem proċeduralment jekk kienx hemm formalizzazzjoni ta’ talba mid-diretturi tal-MCST fuq reviżjoni ta’ salarji u allowances ta’ struttura li marret formalment għand il-Permanent Secretary.  Jien għadni ma fhimtx jekk effettivament kellhiex tmur ukoll għand l-MFIN jew le.  Directive 7 jidher li titkellem fuq reklutaġġ, ma fhimtx li titkellem fuq reviżjoni ta’ salarji ta’ nies li huma in place.  Forsi din inkunu nistgħu niċċarawha mas-Segretarju Permanenti tal-MFIN.

IS-SUR JOSEPH CARUANA: Irrid nagħmilha ċara li ma kienx hemm reviżjoni fis-salarji.  Jidher li kienet prassi f’ħafna entitajiet li s-salarju ma jintmissx għax ovvjament huwa marbut ma’ struttura, u ċ-chairpersons jew iċ-Chief Executive Officers (CEOs) jaġġustaw l-allowances.  Fl-MCST, bħal f’entitajiet oħra, kien hemm struttura li kienet ibbażata fuq pagi u allowances.  Jien ħassejt lil-istruttura kollha kellha tiġi riveduta u jiġu kollha in order biex jiġu jagħmlu parti mill-pakkett finanzjarju tal-positions li kienu parti minn dik l-istruttura.  Fil-fatt dan sar u ġew approvati mill-PACBU.

THE CHAIR:  Is-Segretarju Permanenti tal-MFIN jista’ jiċċaralna ftit il-proċedura?  

IS-SUR ALFRED CAMILLERI: Fejn tidħol struttura ta’ pagi u allowances, il-prassi sal-lum għadha li trid iġġib l-approvals.

THE CHAIR:  Tal-MFIN?

IS-SUR ALFRED CAMILLERI:  Iva.

THE CHAIR:  Jiġifieri l-proċess ma sarx kollu għax ma kienx hemm bidla fil-proċeduri b’mod li m’hemmx bżonn l-approvazzjoni tal-MFIN.

IS-SUR JOSEPH CARUANA:  Fil-preżent, kull bidla f’salarju u f’allowance trid l-approvazzjoni tal-MFIN, u aħna hekk nagħmlu, jiġifieri mmorru għand l-MFIN għall-approvazzjoni.  Fil-każ tal-MCST kien hemm numru ta’ allowances li meta ħadt il-kariga jien, kienu diġà qegħdin jingħataw.  Il-fatt li kien hemm numru...

THE CHAIR:  L-MFIN ma japprovax il-kunċett li entità jkollha struttura ta’ allowances.  L-MFIN japprova l-istruttura bis-salarji u l-allowances determinati, mhux fl-arja.  Is-salarji proposti tal-istruttura l-ġdida bl-allowances, li hawnhekk ingħad li permezz tagħha dan l-individwu imbagħad sarlu alignment tas-salarju tiegħu, formalment ġiet għandek, Sur Caruana, mill-MSCT, u mingħandek marret għand l-MFIN għall-approval?  Naħseb li hija domanda sempliċi.

IS-SUR JOSEPH CARUANA: Le, ma marritx għand l-MFIN.

THE CHAIR:  Però int approvajtha?  Jekk trid tivverifika għidilna li trid tivverifika, m’iniex qed nippretendi li għandek id-dokumenti kollha hawnhekk.

IS-SUR JOSEPH CARUANA: Li rrid nivverifika huwa liema allowances kienu hemm diġà.  Jien sibt struttura li kienet mimlija allowances, jiġifieri din l-istruttura ma saritx fl-2014, imma kienet diġà hemmhekk u kienet minn fuq s’isfel kollha allowances.

THE CHAIR:  Il-punt hu jekk l-allowances li ġew proposti mill-bord fl-aħħar struttura li ssemmiet, ġewx għall-attenzjoni u l-approvazzjoni tiegħek u tal-MFIN.  Aħna m’aħniex qed nistaqsu jekk hemmx allowances jew le għax nafu li dan jeżistu mhux biss fl-entitajiet u fis-Servizz Pubbliku, imma anke pereżempju l-isptar fejn kull grad għandu xi forma ta’ allowance.  Jiġifieri aħna m’aħniex qed nikkontendu jekk jistax ikun hemm allowance attached ma’ salarju, imma qed nistaqsu jekk l-istruttura li ġiet proposta jew approvata mill-bord jew miċ-Chairman tal-MCST, li fuqha imbagħad sar l-alignment tal-persuna li ssemmiet kenitx formalment, skont il-proċedura, ġiet għandek bħala Segretarju Permanenti, imbagħad marret l-MFIN għall-approvazzjoni.

IS-SUR JOSEPH CARUANA: L-istruttura kollha ma marritx għand l-MFIN.

THE CHAIR:  L-Onor. Joe Mizzi.

ONOR. JOE MIZZI:  Din il-prassi li qed tgħidu li sibtu hemm u li bqajtu għaddejjin biha, għandkom idea meta bdiet?

DR. JEFFREY PULLICINO ORLANDO:  Fil-fatt qed naprezza din id-domanda.  Ovvjament wieħed irid jadatta skont dak li jsib meta jieħu l-inkarigu f’idejh.  Dawn l-allowances li qed nagħmlu riferenza għalihom, jien sibthom hemmhekk meta ġejt maħtur bħala Executive Chairman.  (Interruzzjonijiet)  Konna naħdmu u jien bl-ebda mod u bl-ebda manjiera ma jien qed nipprova ngħid ngħid li kien qiegħed...  (Interruzzjonijiet)    Iva, imma biex niċċara.  Nerġa’ nsostni li kien dam mhux ħażin biex jiġi kkonfermat il-position of trust arrangement tal-Financial Controller; kien hemm kollox on hold fil-konfront tiegħu.  Ċerti allowances li kien hemm kienu ġew approvati mill-Permanent Secretary li kien hemm qabel is-Sur Caruana, u l-allowances tal-Financial Controller ġew aġġornati sabiex jiġu allinjati ma’ tad-Directors l-oħra għax jidhirli li teżisti regola ta’ equal remuneration for an equal level of work.  Fil-fatt dak kien ir-rationale għalfejn ħadna dik id-deċiżjoni.

THE CHAIR:  L-Onor. Mizzi.

ONOR. JOE MIZZI:  Din il-prassi kienet ilha minn qabel ma ħadt ir-responsabilità inti?  

DR. JEFFREY PULLICINO ORLANDO:  Iva, dawn l-allowances kienu qed jingħataw, naturalment biex jinżammu nies validi, jiġifieri ma kenux qed jingħataw bl-addoċċ.  Aħna qegħdin f’sitwazzjomni fejn qed nikkompetu mal-privat, u biex iżżomm ċerti nies li mhux biss huma validi imma validissimi, trid tara kif tagħmel biex tipprova tinkoraġġihom, fosthom permezz ta’ dawn l-allowances, għalkemm xorta ma jirnexxilekx tlaħħaq mal-privat.  Pereżempju, ċerti allowances jingħataw minħabba li jkollok iktar responsabilitajiet mogħtija lilek.

ONOR. JOE MIZZI:  Għandek idea jekk is-segretarju permanenti ta’ dak iż-żmien kienx jaf b’dawn u jekk kienx approvahom?

DR. JEFFREY PULLICINO ORLANDO:  Jien m’għandix l-iċken dubju li s-CEO ta’ qabli kien ukoll dar lejn is-segretarju permanenti, però dak iż-żmien jien ma kontx nidħol f’dawk l-affarijiet.

ONOR. JOE MIZZI:  Allura naħseb li għandu jiġi s-CEO li kien hemm qablek biex jagħti spjegazzjoni ħalli naraw jekk din il-prassi kenitx hekk minn qabel ma ħadt il-kariga inti.  

THE CHAIR:  Onor. Mizzi, qed nitkellmu fuq l-2014 meta l-Executive Chair kien Dr. Pullicino Orlando.

ONOR. JOE MIZZI:  Imma jekk kien hemm prassi, wieħed irid jara...  Jien qed nistaqsi għax sfortunatament fid-dipartimenti tal-Gvern jiġri – u naħseb li għandek esperjenza ta’ dan biżżejjed – li jkun hemm prassi u kulħadd jibqa’ miexi biha.  Allura f’dan il-każ irridu naraw x’kienet il-prassi u naraw li meta jkun hemm ċerti prassi li jsiru ċerti affarijiet, wieħed jirregolahom.

THE CHAIR:  Safejn naf jien hemm proċedura dwar dan u għalhekk staqsejt jekk inbidlitx.  Saż-żmien li jien kont Ministru responsabbli mill-Finanzi, il-proċedura kienet li l-MFIN irid japprova l-pagi u l-allowances kollha.  Milli fhimt, Directive 7 ma biddlet xejn minn dan; il-proċedura baqgħet hemm.  Jiġifieri m’għandix għalfejn inġib lis-CEO...  L-ewwel nett aħna nieħdu seduta waħda fuq issue, sakemm ma tkunx materja ta’ issue kbira, u ma nistax noqgħod insejjaħ lil kulħadd.  Jien m’iniex qed  ngħid li l-istruttura li ġiet deċiża fl-2014 ma setgħetx tiġi proposta.  Jista’ jkun, li kif qal Dr. Pullicino Orlando, il-bord ħass li kellha tiġi rranġata l-istruttura, imma l-issue tibqa’ jekk imxewx mal-proċedura.  U dan huwa li qed jevalwa l-Kumitat.  Il-proċedura hi li suppost kien hemm l-approvazzjoni tas-Segretarju Permanenti u tal-MFIN u aħna qegħdin nippruvaw niddeterminaw jekk kienx hemm jew le.  Jekk ma tafux, ma jimpurtax, ivverifikaw u ejjew avvżawna.

IS-SUR JOSEPH CARUANA:  Nixtieq niċċekkja jekk meta l-PACBU għamlu r-review tal-istruttura kollha, ikkupjawx lill-MFIN u allura b’hekk hemm indirettament l-approvazzjoni tagħhom.

THE CHAIR:  Il-Kumitat japprezza jekk tagħmel dan.  Nitolbukom li għal-laqgħa li jmiss tiċċaraw ftit jekk inżammitx il-proċedura.

IS-SUR ALFRED CAMILLERI: Irrid ngħid li jien tkellimt b’mod ġenerali mhux fuq dan il-każ speċifiku.

THE CHAIR:  Inti spjegajtilna l-proċedura.

IS-SUR ALFRED CAMILLERI:  Bażikament iva.  Ir-rapport tal-Awditur hekk qed jgħid li sar, imma jien m’iniex f’pożizzjoni li nikkonferma jekk sarx hekk jew le.

THE CHAIR:  Biex inkun ġust, ir-Rapport tal-Awditur ma jitkellimx dwar ir-reviżjoni tas-salarji tad-Diretturi.

IS-SUR ALFRED PORTELLI: Ta’ dan il-każ partikolari.

THE CHAIR:  Dan il-punt tqajjem sempliċement għax ir-raġuni li ngħatat għafejn ma ġewx lura għandkom kienet li din kienet reviżjoni li kellha ssir biex lil dan l-individwu jġibuh in line mad-Diretturi l-oħrajn minħabba ż-żieda li ngħatat lill-oħrajn.  (Interruzzjonijiet)  Qed nifhem jien.  Għalhekk irridu niċċaraw dan il-punt għax jekk sar il-proċess kollu allura wieħed jista’ jifhem id-deċiżjoni li ttieħdet, jekk la kien hemm l-approvazzjoni ta’ dan u lanqas kien hemm l-approvazzjoni tal-istruttura, għall-Kumitat naħseb li hija xi ħaġa serja.  Jiġifieri nitolbukom tiċċekkjaw jekk l-istruttura saritx skont il-proċedura normali u jekk ġietx approvata, u rrapurtawlna id-darba li jmiss.  

IS-SUR MARIO BORG: Xtaqt nagħmel kumment żgħir għal skop ta’ informazzjoni.  Il-PACBU, qabel kienet tagħmel parti mill-MFIN, jiġifieri li seta’ ġara kien li meta aħna tkellimna mal-PACBU u huma approvawlna l-istruttura, jista’ jkun li aħna assumejna li l-MFIN awtomatikament saru jaf bl-istruttura.  

DR. JEFFREY PULLICINO ORLANDO:  Nista’ nserraħ ras dan il-Kumitat li l-istruttura definittivament ġiet approvata mill-PACBU.  

THE CHAIR:  Tajjeb.  Immorru issa fuq punti oħrajn u nitkellmu dwar il-kwestjoni tal-absence of attendance records.  Jidher li għal xi raġuni l-MCST ma kienx qed iżomm attendance record tal-impjegati.  Xtaqt nistaqsi x’kienet ir-raġuni u jekk issa daħlitx sistema ta’ attendance għall-impjegati.

ONOR. GEORGE PULLICINO:  Sur President, qabel ma ngħaddu għal dan, xtaqt inqajjem żewġ punti oħra li jidhru qabel din fir-rapport.  F’paġna 121 jingħad li matul l-2014 kien hemm żieda ta’ 10% fl-istaff costs.  Jien xtaqt nistaqsi kemm kien hemm appointments u jekk kienx hemm sejħiet pubbliċi għal dawn l-appointments.  Xtaqt nistaqsi wkoll kull meta jiltaqa’ l-bord tal-MCST u kemm hemm membri preżentement fuq il-bord li qegħdin jattendu.  

F’paġna 123 imbagħad hemm innutat li: 

“...instances were noted where payments made to employees where either unauthorised, inadequately supported by evidence or incorrect.”.

Xtaqt nistaqsi lill-NAO kemm-il “instance” qed nitkellmu fuqu?

DR. JEFFREY PULLICINO ORLANDO:  Il-bord tal-MCST kien kompost minn 13-il persuna, inkluż jien.  Issa rriżenjat waħda mill-board members, għal raġunijiet personali, u allura spiċċajna bi 12-il persuna, dejjem inkluż jien.  Aħna obbligati li niltaqgħu minimu ta’ darba kull xahrejn, imma normalment niltaqgħu darba kull xahar minbarra f’Awwissu. Id-data nipprova kemm jista’ jkun inżommha regolari għall-aħħar Ħamis tax-xahar għax ovvjament kulħadd għandu l-impenji professjonali jew familjari tiegħu.  Dwar iż-żieda fl-appointments irrid ngħid li, kif spjegajtilkom, matul dawn l-aħħar snin kien hemm żieda sostanzjali.  Meta ġejt maħtur Chairman kien hemm madwar għaxar impjegati fl-MCST u kif qed jgħid tajjeb l-Onor. Pullicino, mill-2010 ‘il hawn, kull sena kien hemm żieda fl-impjegati.  Dan sar kemm għax ingħatajna iktar xogħol li jirrigwarda d-diversi units, kemm minħabba li ż-żewġ amministrazzjonijiet taw iktar importanza lis-settur tar-research and innovation (R&I), u anke minħabba l-ftuħ imminenti tan-National Interactive Science Centre fejn minħabba f’hekk se jkun hemm an exponential growth in employment.  Kull post li kien hemm ovvjament ġie approvat bil-mezzi konvenzjonali u kien hemm ukoll sejħa pubblika għalih.

ONOR. GEORGE PULLICINO:  Preżentament kemm mill-impjegati tal-MCST huma impjegati bħala persons of trust?

DR. JEFFREY PULLICINO ORLANDO:  Hemm jien, Orlen Tonchev, li huwa individwu li għandu esperjenza twila fis-settur tal-avjazzjoni u għal tul taż-żmien kien jaħdem mas-civil aviation authorities...  Hawnhekk irrid insellem lit-team tal-MCST li rnexxilu japplika għall-fondi taħt it-teaming proposal.  It-teaming proposal li ħdimna fuqu aħna, flimkien mal-Ministeru għat-Turiżmu, li wkoll jaqa’ taħt il-National Airspace Centre, ġie ranked fis-16-il post minn 160 applikazzjoni minn madwar l-Ewropa kollha.  Bis-saħħa t’hekk irbaħna €500,000...

ONOR. GEORGE PULLICINO:  Jekk ma jimpurtax ejjew niffukaw...

DR. JEFFREY PULLICINO ORLANDO:  Imma rrid nispjega għax dan mhux imħallas mill-Gvern ċentrali.

ONOR. GEORGE PULLICINO:  Ma jimpurtax, se naslu hemmhekk, imma għalissa l-mistoqsija hija iktar sempliċi u m’għandekx għalfejn tamplifika.  Jien qed nistaqsi kemm hemm persuni llum impjegati fl-MCST bħala persons of trust u f’liema karigi qegħdin.  Imbagħad dwar x’jagħmlu, eċċ., inkunu nistgħu nidħlu iktar tard meta niġu għall-programmi.

DR. JEFFREY PULLICINO ORLANDO:  Kont qed nipprova nispjega x’inhu l-inkarigu tiegħu.  

ONOR. GEORGE PULLICINO:  M’hemmx għalfejn f’dan l-istadju; niġu għalih aktar tard.  

DR. JEFFREY PULLICINO ORLANDO:  Mr Tonchev qed jaħdem fil-proġett imsejjaħ Temara, li huwa proġett li se jara t-tfassil ta’ business plan flimkien mad-Dutch Aero Space Agency.  Għal dan il-għan ingħatajna €500,000 mill-funding Horizon 2020 tal-Unjoni Ewropea, u r-rwol tiegħu hu li jokkordina l-efforts tagħna, flimkien mal-Ministeru għat-Turiżmu li huwa l-lead Ministry fin-National Aero Space Centre.  It-tielet persuna li għandha position of trust hija Humbert Mozzi, li qed jgħina nikkordinaw l-efforts tagħna – li issa waslu fi stadju avvanzat – mal-Ministeru għax-Xjenza u t-Teknoloġija taċ-Ċina.  Humbert Mozzi huwa avukat u huwa speċjalizzat fil-financial affairs u ntagħżel l-ewwel nett minħabba li għandu expertise partikolari f’dan ir-rigward.  Huwa ggradwa barra minn Malta, jgħix Malta u jivjaġġa b’mod regolari, minħabba raġunijiet personali, iċ-Ċina, jiġifieri għandna l-vantaġġ li ħafna drabi lanqas biss inħallsu għall-vjaġġi li jagħmel barra minn Malta.  Għandu wkoll il-kuntatti u l-expertise neċċessarji biex jiggwidana f’dan ir-rigward.  Fil-fatt f’dan ir-rigward spiċċajna ffirmanja a high level memorandum of understanding mal-Ministeru għax-Xjenza u t-Teknoloġija taċ-Ċina u ftit jiem oħra se jkun hawn a very high level visit li se tiffoka fuq numru ta’ areas, imma b’mod partikolari fuq l-akwakultura u l-popolarizzazzjoni tax-xjenza, u se naraw kif nagħmlu biex nabbinaw l-isforzi tal-Esplora team ma’ xi counterparts Ċiniżi, wara li ningħataw il-gwida mill-Ministeru għax-Xjenza u t-Teknoloġija, biex nagħmlu proposal once again għall-FP funding b’abbinament mal-Glasgow Science Centre, li għandna nippreżentawha f’Awwissu ta’ din is-sena.  

ONOR. GEORGE PULLICINO:  Jidhirli li semmejt tnejn mhux tlieta.

DR. JEFFREY PULLICINO ORLANDO:  Tlieta: Jien, Mr. Tonchev u Dr. Mozzi, li qed jaħdem għal xi sitt sigħat fil-ġimgħa.  Mr. Tonchev qed jaħdem kważi 40 siegħa fil-ġimgħa, but he is being paid from EU funds.

ONOR. GEORGE PULLICINO:  Mistoqsija lill-NAO.  Kemm-il istanza kien hemm fejn saru pagamenti lill-impjegati li ma kenux awtorizzati jew saħansittra żbaljati?

THE CHAIR:  Is-Sinj. Michelle Brincat.

IS-SINJ. MICHELLE BRINCAT (Principal Auditor, NAO):  Bażikament aħna ħadna sample ta’ għaxra, li kienu ta’ grades differenti, u ltqajna ma’ xi issues fi tmienja minnhom.  Mhux kollha kienu żbalji; kien hemm żbalji u kien anomaliji.  Ma nafx jekk tridunix nidħol iktar fid-dettall.

ONOR. GEORGE PULLICINO:  X’tip ta’ każijiet kien hemm?

IS-SINJ. MICHELLE BRINCAT:  Pereżempju fil-każ tal-Executive Chair innutajna li n-National Insurance contributions ma nqatgħux kif suppost, u ġew aġġustati wara.  Aħna rajna li ma kienx hemm il-verifiki neċċessarji qabel ma jitħallsu s-salarji, u allura aċċennajna għall-fatt li huwa importanti li l-pagi jiġu ċċekkjati qabel ma jgħaddu.  Kien hemm ukoll underpayment ta’ €831 lill-Executive Chair għax l-iscales ma ġewx aġġustati kif suppost.  Sibna wkoll li ċ-Chief Administrative Officer kien tħallas disturbance allowance ta’ 24% meta kien hemm dokumenti li jgħidu affarijiet differenti; f’dokument minnhom kien hemm li kienet ġiet approvata disturbance allowance ta’ bejn 15% u 25%, u dokument ieħor kien jgħid li d-disturbance allowance kellha titħallas bil-25%, però d-dokument tal-aħħar ma kienx iffirmat.  Fl-aħħar mill-aħħar ġie mħallas bl-24%, però ma sibniex an actual signature ta’ min approva din l-allowance ta’ 24% u lanqas kellna konferma dwar minn fejn ġiet.

ONOR. GEORGE PULLICINO:  Dan il-każ partikolari għal-liema uffiċjal tal-MCST qed tirriferi?

IS-SINJ. MICHELLE BRINCAT:  Għaċ-Chief Administrative Officer.
THE CHAIR:  Aktar rimarki?  L-Onor. Claudio Grech.

ONOR. CLAUDIO GRECH:  Hawnhekk qed niffukaw ħafna fuq l-input, però din l-ispiża ssir ovvjament għaliex hemm outcomes importanti.  Naħseb li x-xogħol li jagħmel l-MCST fuq kuntest ekonomiku huwa importanti ħafna, anzi ngħid li llum huwa kritiku jekk irridu nkomplu nkabbru l-ekonomija in the knolwedge based sector.  Iktar milli fuq l-istanzi speċifiki, nixtieq niffoka fuq the outcome ta’ din l-ispiża.  Jien naħseb li huwa tajjeb li żdiedu r-riżorsi, and I think that’s the way to go, però xtaqt li Dr. Pullicino Orlando jagħtina ftit rendikont dwar l-istatistika dwar ir-research and development (R&D) fl-2014.  L-aħħar statistika li sibt jien dwar dan, għal xi raġuni tieqaf sal-2013.  Jiġifieri llum ninsabu fl-2016 u l-istatistika tal-2014 għadha lanqas biss ħarġet.  Meta kien hemm this increase in resource base, vis-à-vis l-R&D development bħala pajjiż, x’kien the return on investment li għamel il-Gvern f’dan is-settur?  Jekk tista’ telabora ftit fuq l-2015 tkun tista’ tagħtina kuntest tal-outcome li qed naraw minn dawn il-flus li qed jintnefqu – jien ngħid li qed jiġu investiti – f’R&D.  Meta wieħed iħares lejn il-persentaġġi jara li fl-2013 konna għadna at 0.86% bħala spiża fl-R&D meta mqabbla mal-Gross Domestic Product (GDP), meta nafu li l-ambizzjonijiet tagħna kienu dejjem bejn 2% u 3%.  Dik hija l-ewwel mistoqsija tiegħi.

DR. JEFFREY PULLICINO ORLANDO:  Onor. Grech, I am going to get back to your question, li hija validissima, però xtaqt l-ewwel ngħaddi xi rimarki dwar dak li ntqal qabel.  Irrid ngħid li b’riżultat ta’ dan l-exercise li fih ħdimna tajjeb ħafna mal-NAO, ħareġ li huwa tajjeb li jkollok kemm jista’ jkun checks and balances.  Fil-fatt illum hemm a three-tier system fejn kwalunkwe aġġustament, żgħir kemm hu żgħir, jiġi trasmess mill-Human Resources Department – li ffurmanjih sena ilu; qabel kien hemm persuna waħda u issa hemm tliet persuni ddedikati ħafna – imur il-Corporate Services Unit, fejn kwalunkwe ħaġa li tagħmel din il-unit tiġi kkonfermata li hija korretta mill-Finance Department.  Din it-three-tier system aktar tipprekludi milli jkollna sitwazzjonijiet bħal dawk li ssemmew.  Ikolli ngħid li ħafna mill-anomaliji ma kenux xi anomaliji kbar u jkolli ngħid ukoll li ma qbiltx fejn kien l-NAO qalu li kien hemm underpayment tiegħi u fil-fatt jien m’aċċettajtx il-pagament.  

L-Onor. Grech għamel domanda tajba ħafna dwar l-R&D.  Fil-fatt, fil-previous board, jiġifieri ta’ bejn l-2010 u l-2013 ġejna affrontati b’suġġeriment li sas-sena 2020 għandna nimmiraw għal 0.86% tal-GDP.  Fil-fatt meta saru l-kalkoli neċċessarji rajna li diġà konna lħaqna dik il-mira u nsistejna li kemm jista’ jkun nibdew nimmiraw lejn 2%, u fil-fatt il-mira ta’ 2% tal-GDP sal-2020 ġiet approvata mill-amminstrazzjoni preżenti.  Onor. Grech, żgur li tapprezza li aħna niffaċilitaw l-R&D fid-diversi dekasteri tagħna u jekk tixtieq, nieħu pjaċir li nidħol fuqhom, fuq fuq.  B’li jagħmel l-MCST biss mhuwiex se jżid il-persentaġġ tal-GDP fl-R&D.  Nafu wkoll, u qed jiġi skopert iktar issa, anke permezz tax-xogħol iktar mill-qrib li qed nagħmlu u r-relazzjoni aħjar li qed nibnu, u anke għax għandna aktar staff biex nagħmlu dan it-tip ta’ xogħol, li kien hemm xogħol fis-settur tal-R&D mis-settur privat li ma kienx daqshekk esternalizzat.  Dan issa qed joħroġ aktar, anke permezz tax-xogħol li qed nagħmlu, pereżempju meta niġu biex ninkorraġġixxu lis-settur privat jakkwista kemm jista’ jkun – u nagħmlu xogħol kbir f’dak ir-rigward – mit-€80 biljun fondi li hemm disponibbli għal-R&D fil-Horizon 2020.  Eżempju notevoli ta’ suċċess huwa li tapplika ma’ madwar 160 applikant ieħor u tirbaħ Horizon 2020 funding u tiġi placed fis-16-il post.  Dan jista’ jwassal, u hemmhekk jingħata boost...  Nista’ nagħti numru ta’ eżempji – jekk jogħġbok forsi xi darba tiġi l-uffiċċju tagħna u nispjegalek iktar fid-dettall anke dwar ċerti inizjattivi oħra li qed nagħmlu – imma se nagħti eżempju partikolari li kont se nidħol fid-dettall fih aktar qabel, li huwa t-Temara Project, li permezz tiegħu issa qed jinbena business model għan-National Aerospace Centre flimkien maċ-ċentru ta’ eċċellenza...  L-iskop ta’ teaming proposal huwa li tabbina unit li għadu fil-gestation stages tiegħu ma’ ċentru ta’ eċċellenza, u aħna abbinajna l-unit li għadu litteralment fl-infant stages, in-National Aerospace Centre lokali, man-Netherlands Aerospace Centre li għandhom esperjenza li tmur lura għall-ħamsijiet u sittinijiet.  Irbaħna l-ewwel fażi tat-teaming proposal, u t-tieni fażi ta’ din il-proposal huwa ovvjament l-input tagħna abbinat mal-input kbir tal-Ministeru għat-Turiżmu, li jista’ jwassal biex meta f’Ġunju nagħmlu s-second stage tal-proposal, nirbħu fondi li jlaħħqu bejn l-€10 miljun u l-€15-il miljun.  Jiġifieri dan l-investiment li qed isir irendi għax tkun tista’ tiffoka fuq dawn it-tip ta’ proġetti.

THE CHAIR:  L-Onor. Claudio Grech.

ONOR. CLAUDIO GRECH:  Meta tqabbel l-applikazzjonijiet li huma eliġibbli għall-Horizon 2020, mal-performance tal-applikazzjoni tal-preċedessur tal-Horizon 2020, li huwa s-7th Framework Programme, tara a direct outcome taż-żieda fir-resource base tal-MCST?  Jiġifieri qegħdin taraw li the number of eligible applications, meta teħodha fuq livell per capita bħala pajjiż, qiegħed jitjieb u l-outcome tagħhom qiegħed jitjieb?

DR. JEFFREY PULLICINO ORLANDO:  Għal darb’oħra domanda eċċellenti, però se niċċara tliet punti.  Kien hemm żmien meta ttieħdet deċiżjoni mill-Gvern ċentrali li l-MCST ma jibqax ikun in-national contact point fejn jidħol Horizon 2020 funding; kull interaction li ssir mal-Unjoni Ewropea f’dak li għandu x’jaqsam mal-finanzjament, kellha tibda ssir min-naħa tal-Ministry for European Affairs and Implementation of the Electoral Manifesto (MEAIM).  Għalhekk għal dawn l-aħħar xhur konna xi ftit out of action.  Għalkemm s’issa għadu ma ġiex ifformalizzat, jidher li aħna se nerġgħu nkunu n-national contact point għal Horizon 2020.  Minħabba din ir-raġuni partikolari m’għandix quddiemi ċ-ċifri preċiżi, però l-indikazzjonijiet li għandi huma li bażikament għadna sejrin tajjeb f’dan ir-rigward.  Kif qed tgħid inti, Onor. Grech, sar investiment fl-MSCT minn żewġ amministrazzjonijiet suċċessivi u t-tnejn raw li konna mexjin lejn il-ftuħ tal-ewwel, u nassumi l-uniku, national interactive science centre, u raw li kien importanti li jsir investiment f’dak li għandu x’jaqsam mar-riżorsi umani, partikolarment f’dak ir-rigward.  Nerġa’ ngħidlek li nieħu pjaċir jekk xi darba tiġi u nkun nista’ nagħmillek presentation iktar fid-dettall u forsi jkun hemm xi punti oħra li tixtieq tqajjem.  Meta wieħed jara kemm kiber it-team ta’ Esplora, dak li qabel kien is-SPU, vis-à-vis l-bqija tal-MCST...  Fil-fatt, fuq livell ta’ diretturi, qed naraw kif nagħmlu sabiex ninvolvu l-units l-oħra, għax jekk ma nagħmlux hekk se jispiċċaw iħossuhom qishom is-Cinderella tal-MCST.  Fil-fatt il-units l-oħra kollha qegħdin on board u qegħdin jingħataw xi forma ta’ parti f’dan l-ikbar proġett li qatt imbarka fuqu l-MCST.

ONOR. MARIO DE MARCO:  Mill-100 ruħ li l-għandha l-MCST, jekk tnaqqas in-nies li qegħdin ma’ Esplora, kemm fil-fatt qed jagħmlu rwol veru tal-MCST? Dan huwa proġett li qisu huwa stand alone.

DR. JEFFREY PULLICINO ORLANDO:  L-MCST minn dejjem kien inkarigat mis-science popularisation, però qabel inwieġeb għal din id-domanda xtaqt ngħid li minħabba li l-Horizon 2020 Funding għamel żmien, u għadu formalment s’issa, mhux f’idejn l-MCST, aħna ovvjament m’espandejniex il-FP Funding Unit.  Kulma żidna kienu żewġ team members riċentement bl-approvazzjoni tas-Segretarju Permanenti.  Il-full staff complement, which we are going to reach within a few months, is going to be in the region of 100, u dan jinkludi l-maintenance personnel, human resources and administration which amount to something in the region of 30, so it’s about one-third.

THE CHAIR:  L-Onor. Pullicino.

ONOR. GEORGE PULLICINO:  F’paġna 122 jissemmew numru ta’ issues għal dak li għandu x’jaqsam ma’ payroll concerns.  Issue partikolari li laqtitni b’mod partikolari tikkonċerna high ranking officer li kien qed jieħu kemm annual car allowance kif ukoll fuel entitlement.  Jista’ l-Awditur Ġenerali jgħidilna jekk hijiex proċedura regolari li wieħed ikollu kemm fuel entitlement kif ukoll car allowance?  Hija xi ħaġa li hija supported?

IS-SINJ. MICHELLE BRINCAT:  Ġeneralment dik mhijiex il-proċedura.  Fil-fatt aħna ġbidna l-attenzjoni għall-fatt li kienet tiġi tidher qisha double payment.

ONOR. GEORGE PULLICINO:  Imma kienet awtorizzata?  U jekk kienet awtorizzata, minn min kienet awtorizzata?  

IS-SINJ. MICHELLE BRINCAT:  Is-Segretarju Permanenti.

ONOR. GEORGE PULLICINO:  Sur Caruana, tikkonferma li dan kien ġie awtorizzat minnek?

IS-SUR JOSEPH CARUANA:  Ma niftakarx.  Fil-fatt ma nafx kienx fil-perjodu tiegħi.  

IS-SUR MARIO BORG:  Is-Segretarju Permanenti dak iż-żmien ma kienx is-Sur Caruana imma kien Dr. Calleja.

THE CHAIR:  Imma kien hemm approval tagħha?

IS-SUR MARIO BORG:  Iva, kien hemm.

DR. JEFFREY PULLICINO ORLANDO:  Mr Chairman, forsi nista’ namplifika dwar dan.  Il-high ranking officer li ssemma kont jien.  Ovvjament il-pay package ma tajtux jien lili nnifsi, imma ngħata bi ftehim li ġie ffirmat mis-Segretarju Permanenti ta’ dak iż-żmien bl-approvazzjoni tal-Uffiċċju tal-Prim Ministru.  Dan il-package kien cut and paste minn tal-previous CEO, jiġifieri dawn l-allowances kienu jingħataw lis-CEO ta’ qabli.  Mingħajr ma nidħol f’xi forma ta’ battibekk mal-NAO irrid ngħid li meta jien kont Chairman kont ningħata car allowance and a separate fuel allowance, li fl-ammont totali tagħha kienet ogħla minn dik li qed ningħata issa.  Dan kien approvat mis-Segretarju Permanenti u jekk tridu nista’ nagħtikom kopja tal-kuntratt ta’ impjieg tiegħi.

THE CHAIR:  Jekk hemm standard procedure, allura hemm standard procedure, imma jekk hija issue...  Jien nifhem li ġeneralment, il-kuntratti tas-CEOs ikunu ftit aktar tailor-made, però hemm il-proċedura ta’ approvazzjoni.  

ONOR. GEORGE PULLICINO:  Jien napprezza jekk ikollna kopja tal-kuntratt.

DR. JEFFREY PULLICINO ORLANDO:  Bil-qalb kollha.  Ta’ liema wieħed?  Ta’ qabel jew ta’ issa?

ONOR. GEORGE PULLICINO:  Kemm ta’ qabel kif ukoll ta’ issa.

DR. JEFFREY PULLICINO ORLANDO:  Dwar ta’ qabel, kulma ngħatajt, mill-Prim Ministru ta’ dak iż-żmien, Dr. Lawrence Gonzi, kienet ittra, imma imbagħad kien hemm il-kjarifiċi neċċessarji kollha mis-CEO ta’ dak iż-żmien li beda jistaqsi lis-Sur Alex Magro mill-Uffiċċju tal-Prim Ministru, x’kont intitolat li nieħu.  Qed ngħaddilkom kopja tal-korrispondenza.

THE CHAIR:  Grazzi.  Fir-rapport issemmiet ukoll l-issue tal-attendance records.  Xtaqt nistaqsi jekk illum hijiex qed tinżamm sistema ta’ attendance record.  Meta rajt il-feedback li tajtu lill-NAO ma ħarġitx ċara jekk bdejtux tagħmluha.

DR. JEFFREY PULLICINO ORLANDO:  Aħna napprezzaw li wieħed dejjem jista’ jtejjeb, u fil-fatt aħna hekk komplejna nagħmlu, però ma rridux nagħtu l-impressjoni li kulħadd jien dieħel u ħiereġ qisu mhux hu.  Irridu nżommu f’moħħna wkoll li l-MCST evolviet minn bejn tmienja u għaxar impjegati għal dak li llum dalwaqt se jkunu mitt impjegat.

THE CHAIR:  Però dak iż-żmien kontu 37 u tlajtu 46, jiġifieri m’aħniex qed nitkellmu fuq iż-żmien meta kontu tmienja.  Ejjew niffukaw fuq l-2014.

DR. JEFFREY PULLICINO ORLANDO:  Wieħed kien qed jipprova jevolvi u jadatta skont iċ-ċirkostanzi u skont il-manpower li jkollu.  Qabel il-preżenza fiżika kienet tiġi ddeterminata u kkonfermata mid-direttur.  Kien hemm ukoll an IT system li tagħtik l-out-of-office and leave situation, u din kienet tiġi kkonfermata mid-direttur.  Jiġifieri kull impjegat li ried joħroġ mill-uffiċċju ried jilloggja f’din is-sistema, u allura d-direttur seta’ jikkonferma permezz tal-IT system li kellna in place.  Apparti minn hekk, kellna l-ħsieb li nieħdu dan il-pass definittivament meta tinfetaħ Esplora.  Ma kienx ikun għaqli, anke kieku ma kienx hemm is-suġġeriment tal-NAO, li meta għandek proġett li jiswa’ miljuni kbar ta’ ewro ma jkunx hemm sistema iktar rigoruża ta’ checking f’dak li għandu x’jaqsam ma’ min jidħol u joħroġ.  Issa ġiet implimentata sistema ta’ checking biometric ta’ min dieħel u ħiereġ.  Jiġifieri issa għandna a three-tier system; id-diretturi, l-IT system – li kienet u għadha in place – u l-biometric system.

THE CHAIR:  L-Onor. Pullicino.

ONOR. GEORGE PULLICINO:  Fil-kuntratt li għadek kif għaddejtilna li huwa dak iffirmat f’Lulju 2013 jirriferi għal car allowance ta’ €4,193 u free fuel up to 150 litres per month.  Fir-rapport tal-NAO hemm – ma kontx naf li huwa rilevanti għalik – li minkejja li l-kuntratt jgħid sa 150 litru, dawn il-150 litru kienu qed jingħataw kull xahar lil dan l-uffiċjal – li issa qed nifhem li huwa inti – mingħajr ma jkun hemm informazzjoni mogħtija lura biex wieħed jara kemm intużaw litri ta’ fuel fix-xahar partikolari. Jidher li l-150 litru kienu qed jittieħdu awtomatikament.  Jista’ s-Sur Borg jispjega dan?

IS-SUR MARIO BORG:  Meta kont tkellimt mal-uffiċjal li kien jagħmel il-pagi fl-2014 l-ispjegazzjoni li ngħatajt kienet waħda sempliċi: l-ammont ta’ fuel li kien qiegħed jintuża kull xahar kien dejjem aktar minn 150 litru u allura ddeċieda li kien jagħmel iktar sens li l-uffiċjal jaqbad u jieħu l-full ammount kull darba minflok ma joqgħod jieħu ċ-chits.  Since then, dik ġiet reversed u ċ-Chairman issa qiegħed iġib iċ-chits kull darba li jerġa’ jimla l-karozza bil-fuel, u jiġi mħallas skont iċ-chits.   Dejjem jaqbżu l-150 litru, imma jitħallas biss għal 150 litru.  

IS-SINJ. MICHELLE BRINCAT:  Bażikament li ġara kien li kien hemm żball sempliċi fil-kuntratt.  Bħala disturbance allowance hu dejjem tħallas fuq il-basic, però inġibditilna l-attenzjoni għall-fatt li forsi wieħed seta’ jiċċekkja u jara l-kuntratt qabel ma jiġi iffirmat, għax id-disturbance allowance dejjem tingħata fuq il-basic.

THE CHAIR:  Jiġifieri kienet tingħata fuq il-gross?
IS-SINJ. MICHELLE BRINCAT:  Le, qatt ma ngħatat fuq il-gross.

THE CHAIR:  Mela ma fhimtx x’kienet il-ħtieġa li tniżżluha fir-rapport.

IS-SINJ. MICHELLE BRINCAT:  Għax kien hemm żball fil-kuntratt li kellu jiġi rranġat.

THE CHAIR:  Jiġifieri l-kuntratt kien ħażin.

IS-SINJ. MICHELLE BRINCAT:  Iva, fil-fatt kien hemm żewġ kuntratti separati.

IS-SUR MARIO BORG: L-iżball kien li ntużat il-kelma “gross” minflok il-kelma “basic”.

THE CHAIR:  Aktar rimarki dwar din l-issue?  L-Onor. Pullicino.

ONOR. GEORGE PULLICINO:  Ir-rapport jgħid li:

“An officer’s title in the organisation chart and that featuring on official correspondence was different to that included in the applicable contract of employment.”.

Għalfejn ħassejtu l-ħtieġa li ssemmuha u għal-liema uffiċjal qegħdin tirriferu?  

IS-SINJ. MICHELLE BRINCAT:  Qed nirriferu għaċ-Chief Administrative Officer.  Jekk fuq kuntratt ikollok titlu, trid tibqa’ żżomm l-istess titlu.  Huma qalulna li kien żball.  Allura jekk kien hemm żball fuq il-kuntratt, dan ifisser li ma ġiex iċċekkjat sew il-kuntratt?  Jekk tassew kien żball, il-kuntratt kellu jiġi ċċekkjat qabel ma jiġi ffirmat.

ONOR. GEORGE PULLICINO:  Forsi l-Executive Chair jista’ jispjegalna din l-anomalija?

DR. JEFFREY PULLICINO ORLANDO:  Once again napprezzaw li nġibditilna l-attenzjoni għal dan.  Fil-kuntratt kien hemm miktub li kellu jkun director of administration u kien qed jiġi rriferut bħala chief administrative officer.  Issa kkoreġejniha.  
THE CHAIR:  Immorru għall-punt ta’ wara fejn qed jingħad li kien hemm kuntratt ta’ impjieg ta’ pożizzjoni ta’ persuna bħala direttur għal tliet snin.  Għal xi raġuni, din il-persuna għamlet talba biex jinbidel il-kuntratt tagħha, u sar private agreement li jnaqqas it-terminu għal 18-il xahar, bl-option li jiġġedded.  Sussegwentament jidher li l-kuntratt reġa’ ġie emendat, tbiddlet id-designation tal-persuna u anke tjiebu l-kundizzjonijiet finanzjarji tal-kuntratt.  Tistgħu tispjegaw eżattament x’ġara u xi proċedura ta’ approval ntużat fir-rigward ta’ din is-sitwazzjoni?

DR. JEFFREY PULLICINO ORLANDO:  Jumejn ilu kien hemm artiklu f’The Times dwar il-problema li f’pajjiżna għandna ħafna nisa li huma iktar kwalifikati mill-irġiel imma imbagħad ma jsibux top level jobs.  Fl-MCST, ikolli ngħid, li għax sibna li l-aħjar kandidati għal ċerti posts kienu fil-fatt nisa, għandna staff complement li definitely surpasses 70% li huma nisa.  Ħafna minnhom huma of child bearing age and we try to adapt as much as we can to their familial situations.  Is-sitwazzjoni hija tali li jekk ikollok kuntratt ta’ tliet snin u tiddeċiedi, minħabba raġunijiet familjari, li titlaq wara sena u nofs, inti jkollok tlaħħas nofs id-differenza tal-paga kollha bejn meta titlaq sa meta jiġi tterminat il-kuntratt.  Din id-direttriċi partikolari, li hija persuna validissima, ħasset li minħabba li kellha tarbija żgħira ħafna, ma setgħetx tidħol għal dak it-tip ta’ arranġament u allura akkomodajniha billi minflok kuntratt ta’ tliet snin, biex hi jkollha s-serħan tal-moħħ li mhijiex se tidħol għal rabta li forsi wara ma tkunx tista’ tesegwiha, tajniha kuntratt ta’ 18-il xahar.

THE CHAIR:  Nifhem sew li diġà kellha kuntratt ta’ tliet snin?  Jiġifieri she rescinded the contract and entered into a new one?

DR. JEFFREY PULLICINO ORLANDO:  She was still on probation meta talbet il-bidla u aħna akkomodajniha.  Irrid ngħid li għandna ħafna arranġamenti ta’ teleworking fejn huwa neċċessarju għax aħna nippruvaw li kemm jista’ jkun, dan l-element tal-workforce tagħna, li huwa validissimu, nakkomodawh minħabba ċ-ċirkostanzi familjari.  Ikolli ngħid li qatt ma kien hemm min approfitta ruħu mis-sitwazzjoni li aħna nippruvaw nakkomodawh, bl-ebda mod u bl-ebda manjiera.

THE CHAIR:  Dwar il-kwestjoni tal-overtime jidher li effettivament dan ma kienx qed jiġi recorded u tħallas overtime fl-ammont ta’ €20,000 li €16,000 minnhom marru għand ħames uffiċjali.  Abbażi ta’ xiex tħallas l-overtime jekk ma kienx hemm records?

DR. JEFFREY PULLICINO ORLANDO:  As such kien hemm records, però biex inkomplu kemm jista’ jkun intejbu l-governanza, issa daħħalna r-regola li l-overtime irid jiġi pre-approved mid-direttur konċernat.  F’dan l-każ l-overtime li qed nitkellmu fuqu kien dovut lill-membri tal-SPU.  Wieħed irid jifhem li fl-2014 konna għaddejjin full blast għax konna għadna kif bdejna l-proġett, jiġifieri mhux biss kien hemm il-pjanifikazzjoni wara l-initial stages tal-proġett meta jkun qiegħed up and running u s-sorvelja li jkun hemm bżonn biex kemm jista’ jkun dak il-proġett jimxi kif suppost –  u bi pjaċir ngħid li miexi kif suppost – imma kien hemm ukoll l-involviment tan-negozjati u l-ħidma mill-qrib mal-fabricators għax apparti milli hemm il-physical aspect, il-bini u r-restawr tal-binja, li se tkun qed tilqa’ ġo fiha n-National Interactive Science Centre, hemm ukoll 200 exibits...

THE CHAIR:  L-issue li tqajmet mill-Awditur Ġenerali mhijiex jekk kienx hemm bżonn l-overtime – jien nassumi li kien hemm bżonnu – imma li l-overtime ġie approvat retroattivament, jiġifieri l-ewwel sar imbagħad ġie approvat.  That is the issue.  Ma jidhirx li l-Awditur Ġenerali qajjem id-dubju dwar jekk kienx hemm il-ħtieġa għall-overtime, u allura m’iniex qed inqajjimha jien, imma nixtieq risposta dwar l-issue li tqajmet iktar milli jekk kienx meħtieġ l-overtime.

DR. JEFFREY PULLICINO ORLANDO:  Iva, fil-fatt hekk kien il-każ u llum, bil-policy handbook kif ġie aġġornat, qed naraw kif nagħmlu biex kemm jista’ jkun l-overtime jiġi pre-approved.  Wieħed irid jifhem li dak iż-żmien kien hemm ċirkostanzi partikolari fejn kellna bżonn dawn il-ħaddiema, jiġifieri tistgħu sserrħu moħħkom dwar dan.  L-overtime li qegħdin nitkellmu fuqu sar fil-fatt mill-ħaddiema li kienu qed jaħdmu fl-SPU.  Sa dakinhar ma kellniex iż-żieda fil-workforce, u anke biż-żieda li kellna fil-workforce, jekk xi ħadd jaħdem bħala presenter, ma tistax tqabblu ma’ xi ħadd li kien qiegħed jinnegozja b’mod regolari mal-fabricators tal-200 exhibit li se jkollna fin-National Interactive Science Centre.  Allura, iva, kien hemm bżonn element ta’ overtime li kien jiġi approvat b’mod retroattiv, però issa qed nesiġu li l-overtime jiġi approvat minn qabel.

IS-SUR MARIO BORG:  Fil-fatt ikkreajna formoli apposta biex inkunu mija fil-mija  ċerti li the control procedures are all in place, u nista’ nikkonfermalek li it’s happening now.

THE CHAIR:  Rigward is-sistema ta’ inventarju wkoll kien hemm issue.  Ġiet imtejba s-sistema tal-inventarju?

DR. JEFFREY PULLICINO ORLANDO:  F’dan ir-rigward apprezzajna l-gwida u qbilna mas-suġġeriment li għamlu l-NAO.  Kienet issir inventory list għal kmamar individwali u jista’ jagħti l-kas li meta ġew l-NAO kien hemm forsi xi siġġu li ma kienx qiegħed f’kamra imma kien qiegħed f’oħra għax tant kellna naġġustaw u naraw kif nagħmlu to squeeze everyone in within the space that was available – issa l-physical space se jiżdied b’mod radikali – li jista’ jkun li l-inventory lists, jiġifieri dawk il-listi li jitwaħħlu mal-bibien, ma kenux aġġustati.  Issa għandna sistema li awtomatikament toħroġlok l-inventory list ta’ kull kamra u apparti minn hekk tipprovdi a central asset management system – abbinata mal-IT system tagħna – fejn fiżikament tagħtik b’mod aġġornat il-lista ta’ dawk l-affarijiet li għandek issib f’dik il-kamra partikolari.

IS-SUR MARIO BORG:  Irrid nippreċiża li s-central asset management system ġiet mixtrija u stallata and at the monent it is being populated.  Sadanittant l-inventory system hija aġġornata sal-aħħar tal-Diċembru, u ladarba l-asset management system tiġi populata kompletament, we will amalgamate both systems.  

THE CHAIR:  L-Onor. Pullicino.

ONOR. GEORGE PULLICINO:  F’paġna 124 tissemma l-issue tal-bank signatories u jingħad li l-limit ta’ kull tranżazzjoni suppost kien ta’ €200,000 “however, this was not backed up by evidence.” Jista’ l-Awditur jgħidilna għalxiex staqsew u kif qegħdin jgħidu li ma kienx hemm evidenza li tkopri l-limitu ta’ €200,000?

IS-SINJ. MICHELLE BRINCAT:  Aħna nitolbu għall-bank signatories biex naraw min jista’ jiffirma ċ-ċekkijiet, eċċ.  Fil-fatt aħna għedna li:

“According to the Chief Administrative Officer, the payment limit of each transaction is set at €200,000.”.

Din tal-€200,000 ma kenitx backed by evidence.  

DR. JEFFREY PULLICINO ORLANDO:  Fil-fatt kien hemm bank signatories u wara li għamilna kuntatt mal-bank tagħna, dawn ipprovdewlna l-komunikat formali li ntbagħtet minna lilhom.  Il-bank signatories jiġu approvati mill-bord tagħna.  Is-sistema tagħna qiegħda li direttur jista’, wara li jġib il-permess tal-procurement office tagħna, jonfoq sa €250; sa €2,500 jistgħu jintnefqu jekk ikun hemm il-permess tal-executive chairman, imma jrid ikun hemm requests for quotes; ‘il fuq minn €2,500 irridu nduru fuq is-segretarju permanenti tagħna biex inġibu l-approvazzjoni tiegħu imbagħad nagħmlu call for quotes; ‘il fuq minn €6,000 ukoll irid ikun hemm il-permess tas-segretarju permanenti tagħna – din il-proċedura nsegwuha b’mod rigoruż – imbagħad ikun hemm call for tenders.  Beyond €120,000 imbagħad tmur għall-approvazzjoni tal-MFIN.

ONOR. GEORGE PULLICINO:  Imma l-punt prinċipali mhuwiex dak.  Fir-rapport jissemma l-limitu tat-transazzjoni, u fuq dak nixtieq li jkun hemm spjega.  Għalfejn ma kontux f’pożizzjoni li turu li l-limitu kien €200,000?

IS-SUR MARIO BORG:  Forsi nista’ nirrispondi jiena.  Il-limitu tat-tranżazzjonijiet ta’ kuljum huwa ffissat mill-bank tagħna and that is was what I explained to NAO.    Jekk tixtiequ, tistgħu taraw email li ntbagħtet mill-bank li tikkonferma dak li qiegħed ngħid jien.  Fiż-żmien li fih sar l-audit, din l-email was not available.

THE CHAIR:  Jiġifieri dawn mhumiex limiti tal-Gvern proċedurali, imma huma biss il-proċeduri tal-bank u limitu li ġie iffissat mill-bank fuq l-account tagħkom.

DR. JEFFREY PULLICINO ORLANDO:  Preċiż.

ONOR. GEORGE PULLICINO:  Ir-rapport jgħid li l-accounts għas-sena 2014 ġew mgħoddija lill-Ministeru fil-21 ta’ Awwissu 2015.  Hemm xi raġuni partikolari għalfejn kien hemm dan id-dewmien ta’ kważi ħames xhur?

DR. JEFFREY PULLICINO ORLANDO:  Onor. Pullicino, fil-bidu r-remit u l-iscope tal-MCST kien ferm differenti u qatt ma kien envisaged li jespandi daqskemm fil-fatt espanda issa.  Ix-xogħol tagħna issa espanda b’tali mod u manjiera li huwa impossibbli li nippreżentaw audited accounts and annual reports meta wieħed iqis kemm kibret l-entità u anke kemm żdiedu r-responsabilitajiet tal-entità sa Marzu.  Fil-fatt kien hemm qbil fuq livell ta’ bord li kemm jista’ jkun, biex ma jkunx hemm  min jiġbidilna l-attenzjoni li d-Deed of the Foundation tgħid li jridu jiġu ppreżentati sal-aħħar ta’ Marzu u aħna mhux qed jirnexxilna nlaħħqu nagħmlu l-affarijiet kif suppost...  Nerġa’ ngħid li meta jien ħadt l-inkarigu ta’ Chairman, sibt sitwazzjoni fejn lanqas biss kien hemm financial controller; kulma kien hemm kien biss accounts clerk fil-Finance Department.  L-affarijiet issa qed isiru b’mod iktar rigoruż u fil-fatt se nitolbu li jkun hemm addendum għad-Deed of the Foundation sabiex tippermettilna nippreżentaw l-accounts and annual report sa Ġunju ta’ kull sena għax hija aktar prattikabbli.  Aħna nkunu għadna qed nirċievu invoices sa Frar u Marzu tas-sena ta’ wara dik is-sena li suppost inkunu rridu nippreżentaw l-accounts tagħha u allura huwa fiżikament impossibbli li jkollok xi ħaġa aġġornata kif suppost sal-aħħar ta’ Marzu.  F’dik is-sena partikolari kellna ċertu tibdil minħabba li, għal raġunijiet personali, il-previous financial contoller, li kien inħatar on a position of trust basis, għażel li jieħu pożizzjoni f’entità differenti u dan sar f’mument partikolarment kritiku, f’Diċembru, meta jkunu qed jingħalqu l-accounts.  Jiġifieri għal dik is-sena partikolari kien hemm dewmien ta’ ftit ġimgħat, anke beyond June u aħna xtaqna li forsi anke kien hemm reaction time aħjar mill-awdituri tagħna.

THE CHAIR:  Imma issa ġew up-to-date?

DR. JEFFREY PULLICINO ORLANDO:  Iva.

ONOR. GEORGE PULLICINO:  Fl-istess rapport jingħad li skont iċ-charter tal-Foundation, sal-aħħar ta’ Marzu jrid jiġi sottomess ukoll lill-Prim Ministru rapport annwali.  Jien nista’ nifhem li fil-każ tal-accounts ma tkunx ġbart irċevuti, imma fir-rigward tar-rapport annwali, dan żgur li mhux il-każ.  L-NAO ġibed l-attenzjoni li lanqas dan ir-rapport annwali li suppost ingħata lill-Prim Ministru ma kien ġie konkluż kif mitlub miċ-charter tal-Foundation.  X’ inhi l-ispjega f’dan il-każ?

DR. JEFFREY PULLICINO ORLANDO:  Waħda mill-iktar affarijiet importanti fl-annual report hija fil-fatt l-accounts tas-sena preċedenti.  Fil-fatt aħna nippreżentawhom ukoll fl-annual reports u jiġu ppreżentati fuq il-Mejda tal-Kamra sabiex kulħadd ikun jista’ jiflihom.  

ONOR. GEORGE PULLICINO:  Iva, imma hawnhekk qed nitkellmu fuq rapport annwali u hawnhekk qed jingħad li “by the conclusion of this audit, NAO was not informed that this requirement was met”.  Jista’ l-Awditur jgħidilna meta ġie magħluq ir-rapport?  

IS-SINJ. MICHELLE BRINCAT:  L-MCST tagħmel rapport annwali u aħna tlabnihom biex jgħidulna...

ONOR. GEORGE PULLICINO:  Kollox sew, imma hawnhekk hawn “the conclusion of this audit”.  Meta kienet il-konklużjoni ta’ dan ir-rapport?

IS-SINJ. MICHELLE BRINCAT:  Aħna ngħidulhom biex jagħtuna update jekk ikunu ppreżentaw ir-rapport.  Ir-rapport tagħna ġie printed f’Diċembru, però jista’ jkun li nsew jagħtuhulna.

ONOR. GEORGE PULLICINO:  Jiġifieri inti qed tgħidli li minkejja li fiċ-charter tal-Foundation hemm imniżżel li r-rapport lill-Prim Ministru jrid jingħata sal-aħħar ta’ Marzu, sal-aħħar ta’ Diċembru dan ir-rapport ma kienx ingħata.

IS-SINJ. MICHELLE BRINCAT:  Kif hawn fir-rapport “NAO was not informed that this requirement was met”.  

ONOR. GEORGE PULLICINO:  Meta ngħata?

IS-SUR MARIO BORG:  Ir-rapport annwali tas-sena l-oħra ngħata fl-aħħar ta’ Awwissu.  Kien tard iktar mis-soltu għax parti sostanzjali tar-rapport annwali huwa fil-fatt il-financial audit; fil-fatt l-aħħar 18-il paġna tar-rapport annwali jirrigwardaw il-finanzi.  

DR. JEFFREY PULLICINO ORLANDO:  Inserraħ moħħ dan il-Kumitat li din is-sena żgur mhux se jkun hekk; dik kienet sena eċċezzjonali anke minħabba ċ-ċirkostanzi li semmejt.

THE CHAIR:  Rigward general use vehicles, għad għandkom waħda?  Il-proċeduri ġew imtejba?  Tista’ taġġornana u tgħidilna jekk din is-sistema nbiddlitx?

IS-SUR MARIO BORG: Bħala registration plates, they have not been changed yet imma qegħdin fil-proċess li jinbidlu.  L-istess ħaġa għar-reklami fuq il-bibien.

THE CHAIR:  Mela kemm domt tiżbogħhom dawn iż-żewġ reklami!?  Dik il-proċedura qiegħda sabiex ikun ċar li l-vettura hija tal-entità u mhux għall-użu personali u b’hekk tnaqqas l-abbuż.  Jiġifieri mhuwiex requirement frivolu.  

IS-SUR MARIO BORG:  Mhuwiex frivolu, imma aħna ppruvajna nagħmlu prioritisation of the different issues, u rrid nammetti li r-reklam fuq il-bieba kien daqsxejn ‘l isfel fil-lista.

THE CHAIR:  Kien se jeħodlok ħafna ħin!  

Hawn aktar domandi?  L-Onor. Claudio Grech.

ONOR. CLAUDIO GRECH:  Ħa nerġa’ mmur ftit lura fuq il-programmi.  Jekk fhimt tajjeb, ir-responsabilità tal-programmi, inkluż Horizon 2020, bħalissa mhijiex għand l-MCST.  Hux hekk?  

DR. JEFFREY PULLICINO ORLANDO:  Onor. Grech, kien hemm sentejn fejn b’deċiżjoni li ttieħdet mill-amministrazzjoni ċentrali, jiġifieri mhux biex b’xi mod jew ieħor jiġi ppenalizzat l-MCST, kull fond li huwa allaċċjat mal-Unjoni Ewropea jkun jaqa’ taħt l-MEAIM.  Issa ttieħdet deċiżjoni – u qed nistennew li jkun hemm Cabinet Memo dwar dan –  li l-funding jerġa’ jgħaddi għand in-national contact points.  Biex inkun qed ngħid kollox, aħna xorta qegħdin naħdmu mill-viċin mal-MEAIM.  

ONOR. CLAUDIO GRECH:  Però issa l-funding se jerġa’ jiġi għandkom.

DR. JEFFREY PULLICINO ORLANDO:  Iva, u riċentement ġie approvat li jkun hemm żieda fl-istaff complement – mhux b’mod esaġerat, imma bi tnejn – ħalli nkunu ppreparati biex nagħtu s-servizz li dejjem tajna u li komplejna nagħtu xorta.  Aħna xorta bqajna naħdmu mal-MEAIM f’dan ir-rigward u hemm notable successes.  Mill-Eurostat Report 2013, jidhirli li aħna konna s-sitt pajjiż per capita li ġibna numru ta’ proġetti mill-FP7.  Dan huwa grazzi għar-riċerkatur lokali, imma aħna lir-riċerkatur lokali, fejn nistgħu, niggwidawh għax l-application process tal-FP7 huwa very labourious and time consuming u aħna għandna expertise partikolari.  Għalhekk qed nieħdu pjaċir li dak l-expertise jista’ jerġa’ jibda jintuża meta formalment ningħataw dak l-inkarigu.  

ONOR. CLAUDIO GRECH:  Sal-2013, on a per capita basis, konna qegħdin is-sitt post għalkemm meta mbagħad tqabbel mal-pajjiżi l-oħra u tarahom on an absolute number...  Imma dak huwa b’mod naturali.  Għalhekk jien staqsejt x’kienet il-performance tal-pajjiż fl-2014 u l-2015 minn dik l-ottika għax naħseb li l-fatt li llum għadna qed nitkellmu fuq statistika tal-2013, from a policy making standpoint, fid-dinja tal-lum naħseb li hija way, way ago; għaddiet nofs leġiżlatura u għadna qed nitkellmu fuq il-performance tal-leġiżlatura preċedenti.  Naħseb li jkun tajjeb li meta qed niddiskutu l-ispiża, ma nħarsux biss lejn l-ispiża, imma nħarsu wkoll lejn l-eżitu ta’ dik l-ispiża.

DR. JEFFREY PULLICINO ORLANDO:  L-istatistika ovvjament hija f’idejn entità diversa.  Aħna ppruvajna naħdmu kemm jista’ jkun fil-qrib ma’ dik l-entità, jiġifieri n-National Statistics Office (NSO) u fil-fatt anke ngaġġajna xi studenti fl-istaġun tas-sajf biex kemm jista’ jkun nippruvaw nesternalizzaw xogħol li kien qed isir fis-settur privat.  Wieħed jifhem li fis-settur privat hemm element ta’ sensittività; is-settur privat xi drabi jkun wary ta’ kemm għandu jesternalizza dak li qed isir, imma fil-fatt isir xogħol esaġeratament interessanti u importanti, u iktar kemm testernalizzah, iktar tasal biex tilħaq dik il-mira.  Jien fiduċjuż li bl-impenn li qed jintwera across the board, għandna nilħqu dik il-mira.  Nerġa’ nfakkar li qabel l-2013 kien hemm suġġeriment – u jien nifhem għalfejn sar għax tajjeb li wieħed ma jimmirax ‘il fuq imbagħad ma jilħaqx il-miri li jkun għamel – mill-Gvern ċentrali li aħna nimmiraw lejn 0.87% tal-GDP, u meta imbagħad kellna l-istatistika – għalhekk huwa importanti, kif qed tgħid inti, li jkollna l-istatisika neċċessarja – irrealizzajna li diġà konna lħaqna dik il-mira u għalhekk, il-Gvern preżenti kien approva dak li kien deċiż mill-bord preċedenti, jiġifieri li aħna nimmiraw lejn 2% tal-GDP.  Jien fiduċjuż li bix-xogħol li qed isir, partikolarment mill-Università, mill-Malta College for Arts, Science and Technology (MCAST), u anke mis-settur privat...  Li ma semmejtx, u forsi ta’ min wieħed isemmi, huwa l-programm ta’ fondi, bil-flus dispursed mill-Gvern ċentrali imma amministrati mill-MCST.  Dan huwa programm ta’ fondi interessanti ħafna, huwa ħafna inqas laborjuż u ħafna iktar aċċessibbli għar-riċerkatur lokali u jinkoraġixxi lir-riċerkatur lokali sabiex kemm jista’ jkun jabbina x-xogħol tiegħu mas-settur privat.  Fil-fatt dan jissejjaħ Technology Development Programme.  Fis-sena 2013 introduċejna dak li jissejjaħ il-commercialisation voucher programme.  Qed nitkellmu fuq fondi limitati, imma kemm jista’ jkun nippruvaw li b’dawk il-fondi aħna nwasslu biex min jidħol għat-Technology Development Programme, permezz tal-commercialisation voucher programme u jagħmel il-market studies, ikollu l-patent checks neċċessarji biex min jiġi allokat fondi iktar sostanzjali, ikun iktar ippreparat.  Dan anke jgħin lilna nagħmlu l-għażliet neċċessarji.  U l-għażliet nagħmluhom permezz ta’ external evaluators; għandna a two-tier system biex kemm jista’ jkun ikun hemm kontabilità u trasparenza u l-aħħar evalwazzjoni ssir minn bord ippresedut minn rappreżentant tal-MCST – li huwa d-direttur inkarigat minn dak il-vot u li huwa non voting member – l-MCAST, l-Università ta’ Malta, u rappreżentant taċ-Chamber.  Permezz tas-sinerġiji bejn dawn it-tliet entitajiet ewlenin li huma ngaġġati fis-settur tal-R&D naraw kif nistgħu nesternalizzaw u nżidu fuq dak li qed isir fis-settur.  

ONOR. GEORGE PULLICINO:  Fuq dan il-funding programme li huwa ffinanzjat mill-Istat Malti, x’inhuwa t-take-up as a percentage sal-lum?  Jiġifieri kemm hu l-ammont li qed jiġi minfuq mill-ammont ivvutat?

DR. JEFFREY PULLICINO ORLANDO:  Kollu, 100%.

ONOR. GEORGE PULLICINO:  Mingħalija kienet miżura mħabbra fil-Baġit għall-2013.  Dan ġie eżawrit kollu matul is-sentejn jew tlieta li għaddew?

DR. JEFFREY PULLICINO ORLANDO:  Ikolli ngħid li jien ħerqan li jkun hemm żieda fil-fondi li jingħataw mill-Gvern ċentrali, partikolarment f’sitwazzjoni...  (Interruzzjonijiet)  Dażgur li għandna l-appoġġ tal-Onor. Agius.  Aħna qegħdin f’sitwazzjoni fejn wara li ntroduċejna l-commercialisation voucher scheme, din wasslet biex ikollha numru ta’ proġetti li verament huma suited għat-Technology Development Programme, li huwa s-second step.  Nixtiequ li kieku kien hemm iktar fondi għal dawn il-proġetti għax hemm numru ta’ proġetti li se jkollna nirrifjutaw għax mhux se jkollna hemm fondi biżżejjed.  Għalhekk, bl-appoġġ tal-Bord ġie deċiż li nagħmlu dan it-two-tier evaluation system, biex f’sitwazzjoni fejn għandek fondi limitati għal numru kbir ta’ proġetti, żgur li kulħadd ikun moħħu mistrieħ li hemm it-trasparenza u l-kontabilità neċessarja.  Ikolli ngħid ukoll li bl-appoġġ sħiħ tas-Segretarju Permanenti tagħna, żidna ħafna ċ-checks and balances, partikolarment f’dan il-fond.  Insistejna li jkun hemm rappurtaġġ kif suppost.  Kemm jista’ jkun irridu li jiġi esternalizzat dak li qed jiġi ffinanzjat għax min ikun qed jitħallas għal proġett partikolari b’fondi pubbliċi għandu obbligu jispjega kif qed jonfoq dawk il-flus li qed jiġu mogħtija lilu, u l-pubbliku għandu dritt ikollu din l-informazzjoni.  Apparti minn hekk, kien hemm numru ta’ istanzi, anke minn dipartimenti governattivi, fejn esiġejna li jingħataw flus lura għax ma kienx hemm il-miri li ġew milħuqa kif suppost, jew ma kienx hemm il-linji gwida li ġew segwiti kif suppost, jew ma kienx hemm ir-rappurtaġġ kif suppost.  Minħabba f’hekk kien hemm surplass – dan anke ssemma fl-introduzzjoni tar-Rapport tal-Awditur – liema surplass se jintuża partikolarment biex ċerti miri li kellna u ċertu investiment li xtaqna nagħmlu imma ma stajniex nagħmlu bil-flus li kien hemm allokali għal Esplora, bil-go ahead tal-Permanent Secretary, issa nippruvaw nilħquhom.

ONOR. GEORGE PULLICINO:  Mill-2013 sal-lum kien hemm żieda fl-ammont ta’ flus allokati għal dan il-fond?

DR. JEFFREY PULLICINO ORLANDO:    Le, fl-2013 kien €1.6 miljun u baqa’ €1.6 miljun.  Qabel, dawn kienu għat-technology development programme biss, imma issa qed nużaw €200,000 minnhom għall-commercialisation voucher scheme biex kemm jista’ jkun nesiġu li l-proġetti li jingħataw il-fondi għat-Technology Development Programme jkunu rilevanti.  Jiġifieri, as such qisu tnaqqas ftit minħabba din l-iskema l-ġdida; l-ammont baqa’ l-istess, imma parti minnu qed tintuża għall-commercialisation voucher scheme.

ONOR. GEORGE PULLICINO:  Jiġifieri teknikament minn €1.6 miljun ġejtu għal €1.4 miljun.  Jiġifieri iminkejja t-talba tagħkom biex ikun hemm żidiet, ma kienx hemm żidiet, imma għat-Technology Development Programme kien hemm tnaqqis.

DR. JEFFREY PULLICINO ORLANDO:    Wieħed irid japrezza l-fatt li permezz tal-commercialisation voucher scheme inti se jkollok inqas failure rate fil-proġetti, imma wieħed irid iżomm f’moħħu wkoll li l-Gvern alloka iktar fondi diretti lill-Università.  Hemm ċerti inizjattivi li tieħu l-Università, bħal pereżempju f’dak li għandu x’jaqsam ma’ blue sky research, li definittavement ma taqax within our remit; jiġu riċerkaturi validissimi li jixtiequ jingaġġaw f’blue sky research, jew forsi anke a bit more advanced, imma jekk din pereżempju ma tkunx taqa’ fl-ismart specialisation strategy, awtomatikament it will not be considered.  Once again, aħna nappoġġjaw lill-Università fit-talbiet tagħha biex tingħata iktar flus u naħseb li din hija l-qabża li għandna naraw issa fis-snin li ġejjin jekk irridu nuru iktar impenn għal dan is-settur.

ONOR. GEORGE PULLICINO:  Il-0.87% tal-GDP li inti qed tgħid huwa projected għal 2%... Kemm inti infurmat li hu l-persentaġġ illum?  Kif qegħdin tipproġettaw li effettivament jintlaħaq it-2%?  U sa meta se jintlaħaq dan il-persentaġġ?

DR. JEFFREY PULLICINO ORLANDO:  Jien nittama li mhux biss nilħqu t-2%, imma immorru oltre t-2% sal-2020.  Ikolli ngħid li dak l-inkarigu mhuwiex f’idejn l-MCST, jiġifieri l-kejl ta’ kemm huwa l-persentaġġ ta’ R&I activity happening within the GDP remit, is not within our remit.

ONOR. GEORGE PULLICINO:  Dak nafu, imma bħala Chairman Eżekuttiv ta’ MCST, infurmat kemm kien dan il-persentaġġ sal-aħħar tal-2015?

DR. JEFFREY PULLICINO ORLANDO:  L-indicators huma li aħna żidna, però ma rridx nagħtik informazzjoni li ma tkunx preċiża.  Jien m’għandix dik l-informazzjoni, għalkemm nerġa’ ngħid li l-indicators kollha li għandna juru li hemm an appreciable increase, but I don’t have the exact amounts.

THE CHAIR:  Dr. Pullicino, napprezza l-punt tiegħek, però xtaqt norbot ftit mal-punt li għamel l-Onor. Claudio Grech.  Donnu li l-istatistika uffiċjali tal-NSO marbuta ma’ R&I as a percentage of GDP ma baqgħetx tiġi rrappurtata.  Jien kont qajjimt l-issue u d-Direttur Ġenerali dak iż-żmien kien qalli li l-istatistika se tiġi rrappurtata b’xi format differenti, però dan  il-format differenti ma nafx fejn hu.  Jien naħseb li l-pajjiż qed ikun ftit fil-għama dwar dan.  Napprezza li mhuwiex fir-remit tiegħek li tiġbor l-istatistika, però kien hemm mument fejn konna qed ngħidu li l-MCST ħeġġet lill-Gvern jirrevedi l-miri minn 0.8% għal 2% sal-2020, u issa l-NSO mhijiex qed tiġbor l-informazzjoni u allura ma nafx kif se nkunu nafu jekk din il-mira ilħaqnihiex.  Somebody has to deal with the issue – u preżenti hawn is-Segretarju Permanenti fl-MFIN li taħtu jaqa’ l-NSO – ta’ għaliex l-NSO mhux qed jiġbor l-informazzjoni, jew jekk qed jiġborha, għalfejn mhux qed jippubblikaha.  Anke jien innutajt li għal xi raġuni, din l-istatistika mhijiex qed toħroġ.

ONOR. GEORGE PULLICINO:  Allura forsi s-Segretarju Parmamenti fl-MFIN jista’ jispjegalna kif wieħed jista’ jassumi li l-istatement li għadu kif għamel iċ-Chairman Eżekuttiv tal-MCST, u ċioè li kien hemm żieda sostanzjali, huwa korrett.  Is-Segretarju Permanenti jikkonferma li kien hemm żieda sostanzjali?  U jekk kien hemm żieda, x’inhuwa l-persentaġġ taż-żieda mill-2013 sal-lum?

IS-SUR ALFRED CAMILLERI:  Jien qatt ma dħalt f’din il-kwestjoni, jiġifieri m’iniex f’pożizzjoni li la nikkonferma u lanqas niċħad.  Li nista’ nagħmel hu li nivverifika mal-NSO dwar l-istatus ta’ din l-istatistika.  Li naf huwa li dan normalment isir abbażi ta’ surveys u m’iniex ċert jekk isirx survey kull sena; jista’ jkun li jsir survey perjodikament.  

DR. JEFFREY PULLICINO ORLANDO:  Nixtieq nerġa’ ngħid li ma kienx ikun jagħmel sens li l-bord preċedenti jappoġġja s-suġġeriment li kien hemm li nibqgħu bil-mira tagħna ta’ 0.87% sal-2020.

THE CHAIR:  Jekk diġà lħaqnih, m’hemmx x’tilħaq!

DR. JEFFREY PULLICINO ORLANDO:  Konna diġà lħaqnih fl-2013.  Onor. Pullicino, wieħed irid iżomm f’moħħu – u għalhekk ma nixtieqx li nagħtik figura li jista’ jkun li ma tkunx preċiża – li l-fondi strutturali tal-Unjoni Ewropea, dawk li  jissejjħu l-ERDF,  jintużaw kemm jista’ jkun għall-R&I u ma jibqgħux fil-forma tradizzjonali għal xi blokka bini, imma li jintużaw ukoll għas-settur tal-R&D.  B’hekk, awtomatikament – u hawnhekk qed nitkellmu fuq miljuni sostanzjali ta’ ewro – tagħti boost lil dan is-settur.  Għalhekk qed ngħidlek li jidher li mexjin fid-direzzjoni t-tajba, però ma nistax nagħtik iċ-ċifra preċiża.

ONOR. GEORGE PULLICINO:  Ovvjament qed tassumi li se jsir curtailment biżżejjed biex dak li huwa mitlub mill-Kummissjoni Ewropea iseħħ.  Li jolqot lilna huwa l-fatt li fl-aħħar tliet snin, dan is-settur, fejn jirrigwarda l-aspett ta’ ċifri, qegħdin ngħixu f’limbu għax ma nafux x’inhuma n-numri.  Jiġifieri filwaqt li napprezza li tiġi quddiem dan il-Kumitat tgħidilna li kien hemm żieda sostanzjali u li taqbel mad-deċiżjoni li l-persentaġġ jiżdied għal 2%...  Jien nista’ nieħdok fi spirtu tajjeb, imma dan l-ispirtu mhux kwantifikabbli.  Allura d-diffikultà tagħna, bħala Membri tal-Public Accounts Committee (PAC), hija bejn id-diskors u l-fatti, stimulati minn numri, hemm baħar jaqsam.  Jien nippreferi li nitkellmu fuq numri iktar milli perċezzjonijiet għalkemm irrid ngħid li nkunu nġusti jekk nippretendu l-informazzjoni mingħand iċ-Chairman Eżekuttiv tal-MCST għax huwa l-NSO li jrid jagħmel dan.

THE CHAIR:  Għalhekk inkarigajt lis-Segretarju Permanenti fl-MFIN biex jitkellem mal-NSO li jaqa’ taħt ir-responsabilità tiegħu.

DR. JEFFREY PULLICINO ORLANDO:  Xtaqt niċċara punt importanti li semma l-Onor. Pullicino meta qal li jispera li dak li qed jingħad mill-Kummissjoni dwar kif se jintnefqu l-fondi strutturali, se jiġi esegwit.  Hemm diversi dekasteri – u jien għalhekk stedint lill-Onor. Grech biex forsi xi darba jiġi l-MCST and we go through x-xogħol tal-units kollha – u fosthom hemm unit partikolari li xi drabi x-xogħol tiegħu, għalkemm ma jkunx moħbi, ħadd ma jkun jaf bih minkejja li huwa xogħol essenzjali.  Qed nirriferi għall-Policy Unit li parti mix-xogħol importanti ħafna li sar minnu kien fejn jirrigwarda l-action planning.  L-action plan li ħdimna għas-settur, anke mal-Kummissjoni, jesiġi li jkun hemm direzzjoni partikolari anke f’dak li għandu x’jaqsam mal-infiq ta’ dawn il-fondi.  Jekk il-Kummissjoni tara li l-fondi ma jkunux qed jintnefqu skont l-action plan, li bħalissa qed jiġi evalwat u għandu jiġi formalizzat l-acceptance tiegħu within the coming weeks, allura l-fondi ma jkunux jistgħu jintnefqu.  Jiġifieri hemm ukoll element ta’ rabta.  Ix-xogħol li sar fir-rigward ta’ dan l-action plan kien kbir, u nerġa’ ngħid, li xi drabi lanqas biss jidher.  Dan ix-xogħol ma sarx biss mill-MCST, imma sar mill-MCST wara widespread involvment tal-main players.

ONOR. GEORGE PULLICINO:  Imma jibqa’ l-fatt li bejn li jkollok il-policy u li dik il-policy tiġi implimentata biex tasal għal dawk ir-riżultati, hemm din il-qabża.  Anke biex nikkonkludu s-sessjoni tal-lum, nista’ ngħid li sfortunatament għadna fl-għama għal dak li għandu x’jaqsam fejn dan il-pajjiż wasal fl-aħħar tliet snin fil-persentaġġ tiegħu għall-R&D u l-R&I b’mod sostanzjali.  Nafu fejn konna fl-2013, imma sfortunatmanet ma nafux fejn qegħdin illum, fl-2016. 

THE CHAIR:  Biex nikkonkludi dan il-punt, naħseb li huwa importanti li nkunu nafu din l-informazzjoni, mhux biss għalina, imma anke għall-MCST għax inkella l-pajjiż mhux se jkun jaf x’se jilħaq u xi rridu nbiddlu fil-programm tagħna biex naslu.  Għalhekk nitlob lis-Segretarju Permanenti fl-MFIN sabiex sal-laqgħa li jmiss jinforma lill-Kumitat dwar l-istatus ta’ din is-sitwazzjoni u jekk hemmx pjanijiet biex tiġi rrimedjata, jew jekk hemmx xi statistika li qed tidher x’imkien ieħor u aħna m’aħniex qed nindunaw minn fejn qed tiġi rrappurtata.  

Dr. Pullicino Orlando, qabel nagħlqu xtaqt nistaqsik jekk għandekx oġġezzjoni li l-kuntratti personali tiegħek li għandek kemm ippreżentajt lill-Kumitat, jitpoġġew fuq il-website kif normalment isir bid-dokumenti li jiġu ppreżentati lil dan il-Kumitat. 

DR. JEFFREY PULLICINO ORLANDO:  Jien għaddejthomlkom għall-informazzjoni tal-Kumitat biss.

THE CHAIR:  Mela m’hawnx permess li d-dokumenti jitpoġġew fuq il-website.

ONOR. GEORGE PULLICINO:  Sur President, biex il-policy li semma l-Executive Chair tiġi implimentata b’mod effettiv, hemm bżonn li jkun hemm ir-rwol tan-national contact persons.  Jista’ Dr. Pullicino Orlando jgħaddi lil dan il-Kumitat il-lista tan-national contact points li għandhom illum u x’inhu previst li jkollhom?

DR. JEFFREY PULLICINO ORLANDO:  Bil-qalb kollha.

THE CHAIR:  Nirringrazzjakom tal-ħin tagħkom.

DR. JEFFREY PULLICINO ORLANDO:  L-Għid it-tajjeb lil kulħadd.

ONOR. OWEN BONNICI (Ministru għall-Ġustizzja, Kultura u Gvern Lokali):  Sur President, xtaqt nagħmel point of order.  Iktar kmieni matul din il-laqgħa jien kont impenjat fil-Plenarja fejn kienet qed tiġi diskussa mozzjoni dwar kumitat parlamentari ieħor.  Meta ġejt hawnhekk staqsejt lil sħabi x’ġie deċiż waqt li kont assenti u l-Onor. Chris Agius qalli li l-Kumitat ġie nfurmat li daħal affidavit tal-Onor. Michael Falzon.

THE CHAIR:  Li kien pubbliku.

ONOR. OWEN BONNICI:  Naqbel.  Jien staqsejt lis-segretarja biex ġentilment tgħidli jekk hemmx xi minuta li ġiet deċiża waqt li kont fil-Plenarja u hi qaltli li kien hemm deċiżjoni fis-sens li l-Onor. Michael Falzon u s-Sur Camilleri jitilgħu jixhdu quddiem dan il-Kumitat.  Jien assolutament m’għandi ebda diffikultà li dawn jitilgħu jixhdu, mhux biss huma t-tnejn, imma l-persuni kollha relatati mar-rapport tal-Awditur.  Dejjem hekk kienet il-prassi, u ma jfissirx li b’xi mod se nitlob li tinbidel din il-prassi, anzi naħseb li jagħmel sew dan il-Kumitat li jiddiskuti dan.  Li nixtieq niċara, biex ma jkunx hemm malintiżi, huwa meta dawn iż-żewġ persuni se jixhdu.  Qed ngħid hekk għax aħna qed nagħmlu sforz biex niltaqgħu kull nhar ta’ Tnejn biex immexxu ‘l quddiem l-aġenda peress li waqajna ftit lura minħabba xogħol ieħor.  Jien qed nifhem sew li dawn se jitilgħu jixhdu meta jkun hemm id-diskussjoni tar-rapport tal-Awditur li jirrigwarda l-Palazz li hemm fi Strada Zekka?

THE CHAIR:  Fhimt parti, imma mhux kollox.  Il-proposta tiegħi kienet – u dak il-ħin li għamiltha deher li kien hemm qbil – li s-seduta li jmiss ta’ dan il-Kumitat tkun preċiżament fuq hekk.  Ma naħsibx li jagħmel sens li ntawlu iktar minn hekk.  Is-Sur Camilleri bagħat l-affidavit tiegħu lill-NAO u l-NAO bagħtu lilna, u l-Onor. Falzon bagħtu direttament lilna, jiġifieri huwa evidenti li kemm l-NAO kif ukoll huma ħassew li l-PAC kellu jieħu nota tagħhom u jikkonsidrahom.  U l-iktar mod li bih nistgħu nikkonsidrawhom huwa billi almenu nisimgħu liż-żewġ persuni u wieħed ikun jista’ jagħmel id-domandi tiegħu u jsiru l-kjarifiki.  L-aġenda li kont ipproponejt lill-Kumitat mhijiex xi ħaġa strettament marbuta imma hija biss proposta ta’ aġenda.  Nerġa’ ngħid li fil-bidu ta’ din il-laqgħa jien għedt b’mod ċar – u huwa recorded – li kont qed nipproponi li fl-ewwel laqgħa li jkollna ta’ dan il-Kumitat wara l-vakanzi tal-Għid, nindirizzaw dik l-issue.  Ma naħsibx li dan se jisfratta x-xogħol tal-Kumitat.  Fuq ir-rapport tal-Awditur diġà mxejna b’mod tajjeb ħafna u allura naħseb li dan jippermettilna ftit latitude.

ONOR. OWEN BONNICI:  Sur President, nerġa’ ngħid li ma rridx ninftiehem ħażin u ma rridx li niġi miskwotat.  Jien naqbel li jitilgħu jixhdu mhux biss dawk iż-żewġ persuni imma anke kull persuna li dan il-Kumitat jidhirlu li jkun xieraq li tixhed dwar ir-rapport tal-Awditur, però aħna dejjem użajna s-sistema li niftehmu aġenda – sistema li ħażin jew tajjeb qed taħdem – u nixtieq li biex nagħmlu biċċa xogħol sew, dawn iż-żewġ persuni, u jekk hemm bżonn oħrajn, jitilgħu jixhdu meta jkun imiss li dan il-Kumitat jiddiskuti r-rapport tal-Awditur in kwestjoni.  Jien naf li l-Onor. Falzon bagħat ittra, għax rajtha, u  li s-Sur Camilleri bagħat ukoll ittra lill-NAO.

THE CHAIR:  U l-NAO bagħtuha lilna; ma naħsibx li s-Sur Camilleri bagħatha għalxejn!

ONOR. OWEN BONNICI:  L-Onor. Falzon bagħatha lilna, mentri s-Sur Camilleri bagħatha lilll-NAO.  Jien m’għandix diffikultà li dawn iż-żewġ persuni jitilgħu jixhdu, meta jkun imiss – għax aħna niltaqgħu privatament bejnietna u naqblu fuq skeda biex niffaċilitaw il-business tal-Kumitat – li jiġi diskuss ir-rapport tal-Awditur fuq dan il-każ, anke biex ikollna kompletezza, jiġifieri mhux l-ewwel jixhdu tnejn, imbagħad l-oħrajn jixhdu wara.  Nerġa’ ngħid li jien ma nsib ebda diffikultà li dawn jixhdu, biex ħadd ma jifhimni ħażin, u biex ma niġix miżinterpretat, imma naf li qed nagħmlu sforz biex niltaqgħu kull nhar ta’ Tnejn – jien ġieli nċaċlaq is-safar biex ikun hawnhekk – biex immexxu – u qegħdin imexxu, kif qed tikkonferma inti, Sur President – u jien nixtieq li nikkunsidraw li naqblu li dawn iż-żewġ persuni jitilgħu jixhdu meta jkun imisshom skont l-iskeda li naqblu dwarha kif nagħmlu s-soltu.

THE CHAIR:  At some point se jitilgħu żgur, imma as a point of principle, din il-materja kienet diġà diskussa fil-bidu tal-laqgħa.  (Interruzzjonijiet)  Hemm ir-recording.  

ONOR. CHRIS AGIUS (Segretarju Parlamentari għaż-Żgħażagħ, Innovazzjoni u Riċerka):  Ma ġietx diskussa, kienet biss point of information.

THE CHAIR:  Le, ma kenitx point of information; hemm ir-recording.  (Interruzzjonijiet)  L-ittra kienet pubblika, irriferejt għaliha, ħarist lejkom meta qed nitkellem – mhux għax kont qed nipprova ndaħħalkom f’xi trappola, imma għax kont qed ngħid li jagħmel sens li la wieħed minn dawn iż-żewġ persuni kiteb lill-Awditur, li mbagħad l-Awditur bagħatha lilna, u l-ieħor kiteb direttament lil dan il-Kumitat, allura dan il-Kumitat għandu jisma’ x’għandhom xi jgħidu u jitlobhom jixhdu – u għedt ċar li se nibagħtu għalihom għall-ewwel laqgħa li se jkollna wara l-vakanzi tal-Għid.  Dak il-ħin jien kont qed inħares lejn il-Membri tal-Gvern u l-Onor. Joe Mizzi b’rasu għamilli sinjal ta’ “iva”.  Ma qalhiex bil-kliem, imma ma kien hemm l-ebda oġġezzjoni.  Bir-rispett kollu, ma jistax ikun li kull darba noqogħdu nerġgħu nippruvaw inbiddlu xi nkunu għedna qabel.

ONOR. OWEN BONNICI:  Imma jien ma kontx hawn għax kont fil-Plenarja.

THE CHAIR:  Imma kien hawn is-sostitut tiegħek.  Is-setting tal-aġenda nibagħtu biex ikollna understanding tar-rapporti li se nkopru, imma ma jfissirx li dik għandha tkun ordni stretta.  Naħseb li jkun żball jekk il-Kumitat jillimita lilu nnifsu b’tali mod li xi ħaġa li ntbagħtet lilu mill-Awditur Ġenerali u minn Membru Parlamentari għall-attenzjoni immedjata tiegħu, ngħidu “issa narawhom sitt xhur oħra meta jkun imiss  li niddiskutu r-rapport”! (Interruzzjonijiet)  Seta’ għamel press statement u ma bagħathiex lill-PAC; la bagħatha lill-PAC sinjal li l-intenzjoni kienet li jiġbed l-attenzjoni tal-Kumitat.  Inkella x’bagħatha jagħmel?!

ONOR. OWEN BONNICI:  Qal għaliex bagħatha.

THE CHAIR:  Biex ikun hemm kompletezza.

ONOR. OWEN BONNICI:  Iva.  

THE CHAIR:  Anke r-rapport, għalhekk bagħtu hawnhekk l-Awditur!

ONOR. OWEN BONNICI:  Ippermettili ftit, Sur President.  L-Awditur Ġenerali, bir-raġun, u għamel sew, ħass li għandu jibgħat dan l-affidavit sabiex meta niġu biex niddiskutu r-rapport li jittratta dwar dan il-każ, jekk hemm bżonn niddiskutu wkoll dak l-affividavit, għall-kompletezza.  Jien li nixtieq biss hu li niftehmu skeda...  (Interruzzjonijiet)  Aħna dejjem imxejna bi skeda bejnietna u hemm mod kif nagħmlu l-business ta’ dan il-Kumitat. Jien qed ngħid, u se nerġa’ ngħidha għax naf li faċilment niġi miskwotat, li m’iniex qed ngħid li b’xi mod qed inżomm lil xi ħadd milli jixhed hawnhekk, anzi jien qed ngħid li meta jkun imiss li jiġi diskuss dan ir-rapport tal-Awditur minn dan il-Kumitat, mhux dawn ix-xhieda biss jitilgħu imma jitilgħu x-xhieda kollha li dan il-Kumitat jidhirlu li għandhom jitilgħu.  Imma jitilgħu flimkien, mhux xi tliet xhur jew sitta wara!

THE CHAIR:  Jien m’għandix oġġezzjoni li jitilgħu jixhdu flimkien.  Fil-bidu tal-laqgħa qbilna li dan se jsir fl-ewwel seduta ta’ wara l-vaganzi  tal-Għid.  Issa jekk tixtiequ, inżidu r-rapport ukoll.

ONOR. OWEN BONNICI:  Le, jien qed ngħid...

THE CHAIR:  Mela d-deċiżjoni li ttieħdet fil-bidu tas-seduta ssegwi.  M’iniex se nħallik kull darba tiġi hawn u toqgħod tbiddel!

ONOR. OWEN BONNICI:  Sur President, jien nista’ nitlob li nagħmlu bidla fid-deċizjoni.

THE CHAIR:  Ma tistax.

ONOR. OWEN BONNICI:  Mhux ovvju li nista’!

THE CHAIR:  Il-materja fl-aġenda kienet ġiet deċiża u ma nistgħux inbiddluha.

ONOR. OWEN BONNICI:  Mr Chairman, ejjew naslu għal ftehim.

THE CHAIR:  Ftakar li r-ruling tal-iSpeaker fuq din l-issue huwa ċar.  Tħallinix inkun giljottina!

ONOR. OWEN BONNICI:  Mr Chairman, kif taf, aħna għamilna sforz biex niddiskutu r-Rapport Annwali tal-Awditur Ġenerali.  Issa jien qed ngħid li dawn ix-żewġ xhieda għandhom jixhdu mal-bqija tax-xhieda meta niġu biex niddiskutu r-rapport in kwestjoni, ħalli nagħmlu biċċa xogħol sewwa.  Jiġifieri m’iniex qed ngħid li m’għandhomx jixhdu, imma qed ngħid li ma jagħmilx sens li l-ewwel jixhdu tnejn, imbagħad jgħaddu numru ta’ xhur u jkomplu jixhdu l-oħrajn.  Ma naħsibx li qed ngħid xi ħaġa li ma tagħmilx sens.

THE CHAIR:  Onor. Bonnici, fil-bidu tas-seduta ttieħdet id-deċiżjoni li għal-laqgħa li jmiss nibagħtu għal dawn iż-żewġ individwi.  Jekk tixtieq li dik is-seduta tiġi estiża biex tikkonsidra r-rapport immedjatament, m’għandix oġġezzjoni għal dan, imma d-deċiżjoni...  (Interruzzjonijiet)

ONOR. OWEN BONNICI:  Mela issa għaddiet l-għaġġla biex niddiskutu r-Rapport Annwali tal-Awditur?  Għamilna sforz bħal dan!

THE CHAIR:  Seduta mhijiex se ttellifna minn dan; mexjin b’mod avvanzat.  Onor. Bonnici, id-deċiżjoni ttieħdet fl-ewwel parti tas-seduta, smajt il-punt tiegħek, u m’hawnx qbil li nbiddlu kollox.  Ir-realtà hi li d-deċiżjoni diġà ttieħdet!

ONOR. OWEN BONNICI:  Jien qed nappella ftit għall-buon sens.

THE CHAIR:  Dejjem trid tbiddel kif tixtieq inti!  

ONOR. OWEN BONNICI:  Kif nixtieq jien għax qed nappella għall-buon sens?

THE CHAIR:  Il-buon sens mhuwiex li tippretendi...  (Interruzzjonijiet)  Fil-laqgħa li jmiss nagħmlu d-dibattitu fuq...  (Interruzzjonijiet)  Mhux problema, xorta jrid jitla’ għad-diskussjoni.

ONOR. OWEN BONNICI:  Mr Chairman, inti kont kellimtni u għedtli biex nagħmlu sforz ħalli nibdew niddiskutu r-Rapport Annwali tal-Awditur Ġenerali, u jien qbilt miegħek li hemm bżonn li niddiskutuh.  U għall-grazzja t’Alla mexjin tajjeb ħafna.  Imma issa ma tistax tiġi llum u tgħidli biex niddiskutu rapport ieħor u nħarbtu l-aġenda kollha!

THE CHAIR:  Onor. Bonnici, id-deċiżjoni diġà ttieħdet fl-ewwel parti tas-seduta.  Se nagħlaq is-seduta u naġġorna għal wara l-Għid.

ONOR. OWEN BONNICI:  Ippermettili!  Mhux hekk l-affarijiet.

THE CHAIR:  Mela se nibqgħu ntawlu?

ONOR. OWEN BONNICI:  Sur President, jien qed ngħidlek biex ġentilment tikkonsidra li dawk iż-żewġ xhieda, mhux ma jixhdux, imma jixhdu mal-bqija tax-xhieda meta niġu biex niddiskutu r-rapport dwar il-kwestjoni.

THE CHAIR:  Jekk tixtieq hekk, allura jien m’għandix problema li fis-seduta li jmiss nisimgħu x-xhieda flimkien mar-rapport.

ONOR. OWEN BONNICI:  Taf li mhux hekk qed nitlob!

THE CHAIR:  Jekk m’intix qed titlob hekk, ma tistax tinbidel id-deċiżjoni.  

ONOR. OWEN BONNICI:  U mela ma tistax tbiddilha!  Bi ftehim bejn iż-żewġ naħat kollox jista’ jinbidel!

THE CHAIR:  Imma m’hemmx ftehim bejn iż-żewġ naħat.  Jiġifieri fil-laqgħa li jmiss, skont il-ftehim li ntlaħaq fil-bidu tas-seduta, jitilgħu jixhdu dawn iż-żewġ persuni.  Il-laqgħa hija aġġornata.

ONOR. OWEN BONNICI:  Mhux hekk l-affarijiet!

THE CHAIR:  Iva, hekk.  Saru d-9:00p.m. u wasalna għall-vot fil-Plenarja.

ONOR. OWEN BONNICI:  Mela issa għandek l-għaġġla?  L-ewwel ma kellekx għaġġla.  Jien qed nagħmel appell biex ix-xhieda tinstema’ f’daqqa, imma inti qed tgħidli li ma tixtieqx.  Però imbagħad tiġix tgħidli li hemm l-urġenza u l-għaġġla biex kull nhar ta’ Tnejn niltaqgħu ħalli niddiskutu r-Rapport Annwali tal-Awditur!  

THE CHAIR:  Il-PAC se jibqa’ jiltaqa’ kull nhar ta’ Tnejn.

ONOR. OWEN BONNICI:  Il-PAC jiltaqa’ kull nhar ta’ Tnejn, però  (Interruzzjonijiet)  Jien qed nagħmel dan l-appell, intom iddeċidejtu hekk u allura jien se nirriżerva l-pożizzjoni tiegħi.

Fid-8:59p.m. il-Kumitat aġġorna.

